
Ágrip

Þessi ritgerð fjallar um einkasafn Péturs Arasonar og Rögnu Róbertsdóttur en safn þeirra af

myndlistarverkum er það stærsta í einkaeigu á Íslandi og jafnframt eitt stærsta safn erlendrar

samtímamyndlistar í landinu, þ.e. stærra en í safneign opinberu safna landsins. Í safni Péturs og

Rögnu eru verk eftir fremstu listamenn konsept- og mínímal-listar sem komu fram á sjöunda áratugi

20. aldar auk fjölda annarra erlendra og íslenskra listamanna.

Í ritgerðinni er söfnunarsaga Péturs og Rögnu rakin frá því þau hófu að safna list á áttunda

áratugnum en samfara söfnun hafa þau að auki verið ötul í að standa að sýningarhaldi og hafa

haldið úti nokkrum ólíkum sýningarrýmum frá árinu 1988. Fjallað er um hvert sýningarrými fyrir

sig en sérstakri athygli er beint að Safni sem þau ráku í samstarfi við Reykjavíkurborg frá 2003-

2007. Þar var einkasafn þeirra gert aðgengilegt almenningi og mikil áhersla lögð á að tefla saman

innlendri og erlendri myndlist. Rannsóknarspurningar sem liggja ritgerðinni til grundvallar eru

tvær; annars vegar er leitast við að varpa ljósi á þau áhrif sem einkasafnari getur haft í listsögulegu

samhengi og hins vegar er svara leitað við því hvaða þýðingu það hefur að safna erlendri

samtímalist á Íslandi og sýna í samhengi við verk íslenskra listamanna.

Inngangur
Á ofanverðri tuttugustu öld komu hjónin Pétur Arason (f. 1944) verslunarmaður og Ragna

Róbertsdóttir (f. 1945) myndlistarmaður upp stóru einkasafni með verkum íslenskra og erlendra

myndlistarmanna. Í safni Péturs og Rögnu eru yfir þúsund verk en það er stærsta einkasafn á Íslandi

og jafnframt eitt stærsta safn erlendrar samtímamyndlistar í landinu. Á áttunda áratugnum

myndaðist grunnurinn að safninu en frá árinu 1980 varð söfnunin markvissari og flest verkin komu

inn í safnið eftir þann tíma.1 Stærstur hluti safnsins eru verk naumhyggju- og konseptlistamanna en

meðal listamanna sem eiga verk í safninu eru Alan Johnston, Birgir Andrésson, Dan Flavin, Dieter

Roth, Richard Long, Bernd og Hilla Becher, Richard Tuttle, Donald Judd, Pipilotti Rist og Magnús

Pálsson, svo fáeinir séu nefndir.

Samfara áhuga á myndlist og söfnun þróaðist hjá Pétri og Rögnu löngun til að standa að

sýningarhaldi og gera samtímamyndlist sýnilegri almenningi á Íslandi. Frá 1988-1992 ráku þau

galleríið Krók í verslun Péturs á fyrstu hæð á Laugavegi 37 þar sem settar voru upp sýningar ungra

íslenskra myndlistarmanna. Frá 1992-1997 ráku þau galleríið Aðra hæð í sama húsi á heimili þeirra

en þar var áhersla lögð á að kynna erlenda myndlist og buðu þau listamönnum að koma og sýna hjá

sér gegn því að borga ferðir þeirra og uppihald.2 Meðal listamanna sem sýndu á Annarri hæð má

nefna Donald Judd, Lawrence Weiner, Carl Andre, On Kawara og Richard Long en margir

listamannanna voru á þessum tíma orðnir virtir og vel þekktir.3 Pétur og Ragna keyptu verk af þeim

listamönnum sem sýndu hjá þeim og einkasafn þeirra óx með fram sýningarhaldinu.4

Í tilefni Listahátíðar í Reykjavík árið 2000 var haldin sýning í Gerðarsafni í Kópavogi með

verkum úr safneign Péturs og Rögnu en þar voru verk þeirra í fyrsta skipti sett saman upp á sýningu

og sýnd almenningi sem einkasafn. Fram að því höfðu verk Péturs og Rögnu verið heima hjá þeim

eða í geymslu. Sýningin var aðdragandi að stofnanavæðingu einkasafns Péturs og Rögnu en þann

11. júní 2003 var samtímalistasafnið Safn opnað á Laugavegi 37. Í janúar sama ár höfðu Pétur og

Ragna undirritað samning við Reykjavíkurborg um fjárframlög frá borginni til að gera umbætur á

húsi sínu og gera þeim kleift að gera einkasafn sitt opið almenningi að staðaldri.5 Safn, sem náði yfir

þrjár hæðir hússins, var starfrækt í fimm ár og endurspeglaði vissan metnað yfirvalda til að efla

menningarlíf í miðborginni. Þar héldu Pétur og Ragna áfram að sýna ný verk samtímalistamanna

líkt og í Króki og Annarri hæð en aðaltilgangurinn var þó að ákveðinn hluti Safns væri helgaður

fastasýningu með verkum úr safneign þeirra. Mikil áhersla var lögð á að tefla saman íslenskri og

1 Heisler, „Um safn Péturs Arasonar,“ 6.
2 Kristján Guðmundsson, „Viðtal við Pétur Arason. Gestir: Sigurður Guðmundsson og Alan Johnston,“ 28.
3 Ibid., 20.
4 Schön og Jón Proppé, „Pétur Arason, collector and curator: Safn Closes its Doors“.
5  „Vil hafa lykilverkin uppi,“ Morgunblaðið, 21.

erlendri myndlist og mynda samhengi og samtal þar á milli. Hluti af samningi Péturs og Rögnu við

borgina var að verk úr safneigninni færu til láns á sýningar í Listasafni Reykjavíkur og þau hafa líka

lánað verk til annarra safna og gallería innanlands sem erlendis.6 Árin 2010 og 2011 voru haldnar

stórar sýningar á verkum úr einkasafni Péturs og Rögnu, annars vegar á Kjarvalsstöðum og hins

vegar í Hafnarhúsinu.7 Árið 2007 lauk samstarfi Reykjavíkurborgar og Safns og listaverkaeign

þeirra var því ekki sýnileg í nokkur ár eða þar til snemma á árinu 2013 að hjónin opnuðu það aftur í

eigin húsnæði að Bergstaðastræti 52. Fyrsta sýningin í Bergstaðastræti var „Magn, gæði: Dieter

Roth og nokkrir félagar“ sem Markús Þór Andrésson stýrði. Í mars 2014 var Safn svo opnað í Berlín

en Pétur og Ragna eru búsett þar hluta úr ári. Þar eru, líkt og í Bergstaðastræti, settar upp sýningar

úr einkasafninu á verkum íslenskra og erlendra listamanna.

Yfirlit yfir sögu einkasöfnunar á Íslandi er ekki til. Markmið þessa verkefnis er ekki að skrifa slíkt

yfirlit heldur að varpa ljósi á stærsta einkasafn landsins á samtímalist og rekja viðamikla söfnunar-

og sýningarsögu Péturs og Rögnu. Aðdragandi verkefnisins er að vorið 2012 skrifaði ég ritgerð til

BA-prófs í listfræði sem fjallaði um einkasafn Jóns Þorsteinssonar íþróttakennara en hann var góður

vinur Jóhannesar Sveinssonar Kjarvals myndlistarmanns og átti stórt safn verka eftir hann. Í

ritgerðinni var samband Jóns og Kjarvals rakið og leitast við að svara þeirri spurningu hvaða áhrif

samband Kjarvals við góðan vin og velgjörðamann hafði á líf hans og listferil. Niðurstaða

ritgerðarinnar var sú að sambandið hafði mikil og góð áhrif á feril Kjarvals auk þess sem Jón gat

með stóru einkasafni sínu haft áhrif og lagt af mörkum til samfélagsins í þágu íslenskrar myndlistar.

Við gerð BA-ritgerðarinnar vöknuðu fleiri spurningar um eðli einkasafna, tilurð þeirra, tilgang og

gildi í listsögulegu samhengi sem leitast er við að varpa ljósi á hér. Ástæður þess að fólk safnar

myndlist eru margar en vissir eiginleikar virðast einkenna marga safnara. Áhugi á myndlist kviknar

gjarnan snemma á lífsleiðinni, við upplifun sem breytir út af vana hversdagsins, svo sem þegar

menn sjá listamann að störfum eða sjá listaverk sem hreyfir við þeim. Safnarar rækta gjarnan áhuga

sinn af natni, án mikilla fjármuna til að byrja með, og bera virðingu fyrir listinni. Söfnun skapar oft

náin vinasambönd við listamenn, eða sprettur upp úr þeim, og listamennirnir eignast þar með

velgjörðamenn sem styrkja þá með ýmsu móti. Fyrir suma er listsöfnun sögð bæta upp bælda

sköpunarþörf, missi eða áfall fyrr á lífsleiðinni og margir safnarar eiga það sameiginlegt að í þeim

býr önnur ástríða eða innri hvöt sem gjarnan verður ævistarf þeirra.8

Fyrsta kafla ritgerðarinnar er ætlað að varpa ljósi á það sem þegar hefur verið rannsakað og

6 Schön og Jón Proppé, „Pétur Arason, collector and curator“.
7 Sýningarnar voru Annað auga: Ljósmyndaverk úr safneign Péturs Arasonar og Rögnu Róbertsdóttur, 14. maí-22. 

ágúst 2010 og Hraðari og hægari línur: Úr einkasafni Péturs Arasonar og Rögnu Róbertsdóttur, 22. septermber 

2011-1. janúar 2012.
8 Aðalsteinn Ingólfsson, „Mynd er mennt,“ 12.

skrifað um einkasafn Péturs og Rögnu sem og að kynna nokkra af helstu söfnurum landsins í

gegnum tíðina til að gefa stuttlega innsýn inn í listaverkasöfnun á Íslandi. Í öðrum kafla er þróun

söfnunar Péturs og Rögnu rakin og fjallað um stofnun og starfsemi sýningarrýmanna Króks og

Annarrar hæðar. Ljósi er varpað á hvatirnar að baki söfnuninni og hvað varð til þess að Pétur og

Ragna hófu að standa að sýningarhaldi með fram söfnun. Í þriðja kafla ritgerðarinnar er sérstakri

athygli beint að Safni þar sem einkasafn þeirra tók á sig form stofnunar og var gert aðgengilegt

almenningi. Saga Safns er rakin frá samstarfssamningi þess við Reykjavíkurborg til opnunar Safns í

Bergstaðastræti og síðar í Berlín og fjallað um sýninguna „Áráttu“ í Gerðarsafni árið 2000 sem var

nokkurs konar undanfari að Safni. Í fjórða kafla er söfnun Péturs og Rögnu sett í samhengi við

hugmyndir franska félagsfræðingsins Pierres Bourdieu um auðmagn og listskynjun en þær geta

hjálpað til við að varpa ljósi á ástæður söfnunar. Þar sem Pétur og Ragna eiga eitt stærsta safn

erlendrar samtímamyndlistar á landinu og hafa alltaf lagt mikla áherslu á að tefla saman íslenskri og

erlendri myndlist er í fimmta og síðasta kafla ritgerðarinnar leitast við að varpa ljósi á mikilvægi

þess að sýna erlenda samtímamyndlist í samhengi við íslenska en í því skyni er litið á breytingar

sem urðu í listheiminum á síðustu áratugum 20. aldar þegar stefnubreyting varð frá því staðbundna

(e. local) í átt til þess hnattvædda og alþjóðlega (e. global). Viðhorf nokkurra erlendra lista- og

fræðimanna til íslensks myndlistarlífs á þeim tíma eru rannsökuð og eins er litið á

myndlistarorðræðu Íslendinga um aldamótin 2000 til að varpa ljósi á hvort og þá hvernig alþjóðleg

stefnubreyting hafði birst í íslensku listalífi og hvernig einkasafn Péturs og Rögnu og sýningarrými

þeirra féllu að og endurspegluðu nýjar áherslur.

Meðal mikilvægra þátta við gerð ritgerðarinnar voru mikil og góð samskipti við Pétur og

Rögnu og óheftur aðgangur að upplýsingum, listaverkum, ljósmyndum og öðrum gögnum tengdum

söfnun þeirra og sýningarrýmum. Viðtöl voru tekin við Pétur og Rögnu en þau er að finna í viðauka.

Við vinnslu ritgerðarinnar var farið í ferð til Berlínar til að skoða sýningarrými Safns og viðtal var

tekið við Katharinu Wendler, núverandi sýningarstjóra safnsins þar í borg, sem einnig er að finna í

viðauka. Jafnframt var lögð vinna í að skoða dagblaða- og tímaritsgreinar frá þeim tíma sem Pétur

og Ragna ráku sýningarrými sín í Reykjavík til að greina orðræðuna í kringum starfsemina,

sýningarnar þar og til að átta sig á jarðveginum í íslensku myndlistarlífi á þeim tíma. Einkasafn

Péturs og Rögnu hefur skipað sér ákveðinn sess í íslensku listalífi vegna sýnileika safnsins og

aðgengis almennings að því. Safnið er einstakt að því leyti að þar er að finna magn erlendrar

samtímalistar eftir listamenn sem komu fram á ofanverðri 20. öld sem brutust gegn

málverkshefðinni með því að skapa annars konar listhluti úr óhefðbundnum efnivið. Vegna þess

mikilvægis sem ég tel að safnið hafi í íslenskri listasögu og þeirrar staðreyndar að lítið hefur verið

fjallað um safnið og hlutverk þess hefur það orðið að umfjöllunarefni meistararitgerðar minnar í

listfræði. Rannsóknarspurningar sem liggja ritgerðinni til grundvallar eru tvær; annars vegar er

leitast við að varpa ljósi á þau áhrif sem einkasafnari getur haft í listsögulegu samhengi og hins

vegar er svara leitað við því hvaða þýðingu það hefur að safna erlendri samtímalist á Íslandi og

mikilvægi þess að verk íslenskra listamanna séu sýnd í samhengi við verk erlendra listamanna. 

1 Staða þekkingar og fyrri rannsóknir

1.1 Fyrri rannsóknir á einkasafni Péturs og Rögnu

Talsvert hefur verið skrifað um safn Péturs og Rögnu í dagblaðagreinum og íslenskir fjölmiðlar hafa

veitt safninu nokkra athygli. Í þeim er að finna gagnrýni um sýningar í Króki, Annarri hæð og Safni

og á vefnum tímarit.is má nálgast upplýsingar um einstaka sýningar auk frétta og umfjallana um

starfsemi sýningarrýmanna. Í Íslenskri listasögu, sem var gefin út árið 2011, er fjallað stuttlega um

Aðra hæð og Safn í almennri umræðu um starfandi sýningarrými á Íslandi undir lok 20. aldar en

eina ritið sem hefur verið gefið út gagngert um einkasafn þeirra er sýningarskrá sem var gerð í

tengslum við sýninguna „Áráttu“ í Gerðarsafni árið 2000 þar sem verk úr einkasafni þeirra voru

sýnd saman á sýningu í fyrsta sinn. Í sýningarskránni fjallar Eva Heisler um einkasafnið og þar er

einnig að finna viðtal Kristjáns Guðmundssonar við Pétur auk myndefnis af verkum úr safneigninni

og frá sýningarrýmunum Króki o g Annarri hæð. Heisler rekur stuttlega upphaf söfnunarinnar og

fjallar svo um einstaka listamenn í safninu og dregur þar sérstaklega fram áherslur naumhyggju og

hugmyndalistar sem birtast í safninu. Í viðtali Kristjáns Guðmundssonar ræða þeir Pétur meðal

annars söfnunina, starfsemi Króks og Annarrar hæðar og áherslur og stöðu myndlistarheimsins á

Íslandi.9

Svo vitað sé hafa tvær háskólaritgerðir og -rannsóknir verið unnar út frá safni og

sýningarrýmum Péturs og Rögnu en árið 2007 vann Markús Þór Andrésson rannókn á Annarri hæð

við CCS (Center for Curatorial Studies) við Bard-háskólann í New York þar sem hann var við nám í

sýningarstjórnun en Markús var um tíma starfsmaður í Safni Péturs og Rögnu á Laugavegi 37. Í

verkefninu skráði Markús sýningarsögu Annarrar hæðar og fjallaði um starfsemi rýmisins auk þess

sem hann tók sérstaklega fyrir nokkra af þeim listamönnum sem sýndu þar. Með rannsókn Markúsar

varð því til greinargott yfirlit yfir sögu Annarrar hæðar. Vorið 2005 vann Elfa Eyþórsdóttir,

nemandi í safnafræði við Háskóla Íslands, rannsókn upp úr gestakönnun sem hún lagði fyrir í Safni

en tilgangur könnunarinnar var að athuga hverjir það væru sem heimsóttu Safn og kanna viðhorf

gestanna til safnsins og þjónustunnar. Könnuninni var svarað rafrænt í Safni en gestir voru meðal

annars spurðir spurninga sem lutu að því hvaðan þeir fengu vitneskju um safnið, hvort þeir kæmu í

tíðar heimsóknir þangað, í hvaða tilgangi þeir heimsóttu Safn og hvaða viðhorfi þeir mættu frá

starfsfólkinu. Almennt var fólk mjög ánægt með Safn en niðurstöður rannsóknarinnar sýndu meðal

annars að safnið höfðaði jafnt til beggja kynja og að staðsetning safnsins hefði mikil áhrif á

heimsóknir gesta.10 

9 Sjá Árátta: Sýning úr einkasafni Péturs Arasonar og Rögnu Róbertsdóttur. Kópavogur: Gerðarsafn, 2. júní-8. ágúst 

2000.
10 Ritgerðirnar eru: Markús Þór Andrésson, „Second Floor 1992-1997, Reykjavik, Iceland“ og Elfa Eyþórsdóttir, 

1.2 Einkasöfnun á Íslandi

Listaverkasöfnun hefur verið stunduð á Íslandi allt frá því á framanverðri 20. öld en þá komu fram

safnarar sem studdu við íslenska listamenn með ýmsu móti. Meðal manna sem urðu leiðandi í

listsöfnun landsins má nefna Ragnar Ásgeirsson, Jón Þorsteinsson, Ragnar Jónsson, Sverri

Sigurðsson og Þorvald Guðmundsson en þeir mynduðu sterk tengsl við þá listamenn sem þeir

keyptu verk eftir og almennt er talað um þessa menn sem „velgjörðamenn“. Í eðli orðsins felst það

að gera einhverjum vel en þeir voru gjarnan alþýðumenn sem söfnuðu list meðfram ævistarfi sínu

og keyptu ekki verk með það í huga að verðgildi verkanna hækkaði heldur vildu gera vinum sínum

vel og bæta við safn sitt.11 Ævisögur hafa verið gefnar út um nokkra þessara manna en þá með

aðaláherslu á ævistarf þeirra og aðra þætti lífshlaupsins heldur en söfnun, þó komið sé inn á hana.12

Í Íslenskri listasögu eru nokkrir þeirra nefndir fáum orðum í tengslum við listamenn eða önnur mál

en sérkafli um velgjörðamenn eða íslenska listsafnara og áhrif þeirra hefur ekki verið skrifaður. Hér

verða því nefndir þeir helstu:

Sverrir Sigurðsson (1909-2002) einn stofnenda Sjóklæðagerðarinnar og kona hans Ingibjörg

Guðmundsdóttir (1911-1994) hófu að safna list um 1940 og stærstur hluti safns þeirra eru verk eftir

Þorvald Skúlason sem var góður vinur þeirra hjóna.13 Jón Þorsteinsson (1898-1985) íþróttakennari

var mikill vinur Jóhannesar Sveinssonar Kjarvals og kom ásamt konu sinni Eyrúnu

Guðmundsdóttur (1898-1996) upp stóru safni verka eftir hann. Þorvaldur Guðmundsson (1911-

1998) rak fyrirtæki sitt Síld og fisk sem hann var jafnan kenndur við en hann byrjaði ungur að safna

listaverkum og var mikill vinur Kjarvals. Hjónin Ragnar Ásgeirsson (1895-1973) garðyrkjumaður

og Grethe Harne Nielsen (1895-1971) voru einnig ötul í listaverkasöfnun og Markús Ívarsson

(1884-1943) járnsmiður, annar stofnandi Vélsmiðjunnar Héðins, safnaði mikið af verkum á þriðja

og fjórða áratug 20. aldar.14 Ragnar Jónsson (1904-1984), forstjóri og annar aðaleigandi

smjörlíkisgerðarinnar Smára sem hann var iðullega kenndur við, var ötull í menningarmálum með

bókaútgáfu sinni Helgafelli og var einn aðalhvatamaðurinn að stofnun Tónlistarskóla Reykjavíkur,

Tónlistarfélagsins og Listahátíðar í Reykjavík. Ragnar var velgjörðamaður margra listamanna og

átti stórt listaverkasafn.15

Opinber söfn taka gjarnan þátt í að setja upp sýningar á stórum einkasöfnum og fá gjarnan

lánuð verk til sýninga og eins eru mörg opinber söfn með einkasöfn í heild sinni eða hluta þeirra í

„Safngestakönnun.“
11 Aðalsteinn Ingólfsson, „Mynd er mennt,“ 14-20. 
12 T.a.m. bækurnar Ragnar í Smára, skráð af Ingólfi Margeirssyni og Saga athafnaskálds: Þorvaldur Guðmundsson í 

Síld og fisk eftir Gylfa Gröndal.
13 Auður A. Ólafsdóttir, Listasafn Háskóla Íslands, 8.
14 „LÍ sýnir safngjöf Markúsar Ívarssonar: Ný verk bætast við,“ Morgunblaðið, 19.
15 Gylfi Gíslason, „Æviágrip Ragnars Jónssonar,“ 9-12.

safneign sinni. Listasafn Íslands var stofnað sem einkasafn opið almenningi árið 1884 en verkin

voru í eigu Björns Bjarnasonar lögfræðings sem bjó í Kaupmannahöfn og samanstóð safneignin

aðallega af verkum danskra málara. Björn kom safninu á fót með það fyrir augum að veita

samlöndum sínum tækifæri til að sjá myndlist. Árið 1900 samanstóð safnið af 74 málverkum og 2

höggmyndum, aðallega eftir Dani. Árið 1909 kom fyrsta íslenska verkið í safnið, höggmyndin

Útlagar eftir Einar Jónsson og 1911 fyrsta málverkið eftir Þórarin B. Þorláksson.16 Safneignin óx

aðallega út frá gjöfum úr einkaeign en stór hluti safneignarinnar er kominn úr einkasafni Markúsar

Ívarssonar. Árið 1951 var safninu fært að gjöf 56 málverk úr safni hans og síðan þá hefur ekkja

hans, Kristín Andrésdóttir, og fjölskylda reglulega bætt fleiri verkum við gjöfina.17 Ragnar Jónsson

færði Alþýðusambandi Íslands einkasafn sitt að gjöf árið 1961 og lagði þar með grunninn að

Listasafni ASÍ.18 Stofngjöf Listasafns Háskóla Íslands er listaverkasafn Sverris Sigurðssonar og

Ingibjargar Guðmundsdóttur og safneign Menningar- og listamiðstöðvarinnar Hafnarborgar er að

stofni til gjöf Sverris Magnússonar lyfsala og Ingibjargar Sigurjónsdóttur. Á 75 ára afmæli

Hafnarfjarðarbæjar árið 1983 gáfu þau bænum húseign sína ásamt listaverkagjöf og bókasafni en

flest verkin í stofngjöfinni eru frá fyrri hluta 20. aldar.19 Sama ár gáfu Jón Þorsteinsson og Eyrún

Guðmundsdóttir Kjarvalsstöðum 22 teikningar og 4 olíumálverk eftir Kjarval og síðan þá hafa fleiri

verk úr safni þeirra verið færð Listasafni Reykjavíkur og Listasafni Íslands að gjöf. Listasafni

Reykjavíkur hafa verið færðar gjafir úr safni Ragnars Ásgeirssonar og Grethe Harne Nielsen og

einkasafn Þorvaldar Guðmundssonar í Síld og fisk og konu hans Ingibjargar Guðmundsdóttur hefur

verið í vörslu Listasafns Kópavogs frá árinu 2001. Annar safnari af sömu kynslóð og Pétur Arason

er Sævar Karl Ólason sem hélt líka úti sýningarrými í tengslum við verslunarrekstur en algengt er

að listaverkasafnarar komi úr kaupmennsku og verslun.20 Sævar Karl rak fataverslun í Bankastræti

og opnaði þar gallerí árið 1988 þar sem aðallega voru haldnar sýningar á verkum ungra íslenskra

myndlistarmanna.21 Árið 2008 gáfu Sævar Karl Ólason og Erla Þórarinsdóttir Listasafni Kópavogs

veggspjaldasafn Gallerís Sævars Karls sem samanstendur af 54 veggspjöldum sem listamenn unnu í

tengslum við sýningar í galleríinu.22

Eins er farið erlendis þar sem mörg stór söfn eiga stofngjöf sína undir einkasafni líkt og í

tilfelli MoMA í New York, Tate-safnsins í London og margra annarra. Það hefur því lengi verið

samband milli opinberra safna og einkasafna og tengsl þar á milli þrátt fyrir ólíkt eðli safnanna.23

16 Listasafn Íslands heimasíða.
17 „LÍ sýnir safngjöf Markúsar Ívarssonar: Ný verk bætast við,“ Morgunblaðið, 19.
18 Gylfi Gíslason, „Æviágrip Ragnars Jónssonar,“ 9-12.
19 Hafnarborg heimasíða.
20 Guðbergur Bergsson, „Einkasafn Erlu Þórarinsdóttur og Sævars Karls,“ 24.
21 Guðbjörg Kristjánsdóttir, „„Eg vel aðeins það besta:“ Viðtal við Sævar Karl og Erlu,“ 11-12.
22 „Veggspjaldasafn Gallerís Sævars Karls: Gjöf til safnsins árið 2008.“
23 Braddock, Collecting as Modernist Practice, 14-15.

Einkasöfn nota eigin fjármuni í kaup á listaverkum og geta safnað eftir eigin höfði. Opinber söfn

falla undir safnalög og eru háð ákveðinni innkaupastefnu og þurfa að hafa vissa þætti í huga þegar

kemur að því hvað er og er ekki keypt og sýnt. Opinber söfn hafa skyldum og hlutverki að gegna

varðandi menningararf og varðveislu en einkasöfn eru óháð slíkum skilyrðum.24 Einkasöfn gefa oft

fjölbreytta sýn á viss tímabil listasögunnar hvort sem um verk margra listamanna eða eins er að

ræða og geta staðið sem ákveðið mótvægi við opinber söfn. Íslenskir velgjörðamenn söfnuðu allir

samtímalist síns tíma en þá voru fá söfn og sýningarstaðir á Íslandi sem keyptu myndlistarverk og

þar sem listamönnum gafst kostur á því að sýna verk sín. Velgjörðamenn styrktu listamenn með því

að kaupa verk eftir þá og bættu þannig verkum í safn sitt. Þeir áttu líka þátt í því að skapa vettvang

fyrir sýningarhald en Kjarval hélt til að mynda sýningar í Íþróttahúsi Jóns Þorsteinssonar þar sem

hann gat unnið og sýnt stærri verk en í öðrum sýningarsölum og það var að frumkvæði nokkurra

velgjörðamanna hans að ráðist var í byggingu Kjarvalsstaða.25

Pétur og Ragna sverja sig meira í ætt við söfnun erlendra safnara og myndu ekki teljast

velgjörðamenn í sama skilningi og íslenskir safnarar á 20. öld. Stór hluti safns þeirra eru verk eftir

erlenda listamenn og þegar þau hófu að safna voru ekki aðrir sambærilegir safnarar á Íslandi sem

veittu erlendri samtímalist athygli. Þó undantekning sé þar á lögðu velgjörðamenn flestir áherslu á

að safna verkum eins íslensks listamanns og áttu mörg verk eftir hann en í safni Péturs og Rögnu

eru verk eftir fjölda erlendra listamanna. Pétur og Ragna hafa ekki einungis verið hvatamenn að því

að fjölbreyttari vettvangur fyrir sýningarhald á Íslandi skapaðist heldur hafa rými þeirra orðið að

ævistarfi þeirra. Áður fyrr söfnuðu þau og stóðu að sýningarhaldi með fram öðrum störfum en nú

hefur Pétur helgað sig alfarið myndlist og söfnun og lifir og hrærist í myndlistarheiminum. 

24 Davis, „Place Exploration: museums, identity, community,“ 57.
25 Birgir Ísleifur Gunnarsson, „Í þetta hús á að vera gott að koma...,“ 3.

2 Pétur Arason og Ragna Róbertsdóttir

2.1 Söfnun

Pétur Kristinn Arason er fæddur í Reykjavík árið 1944, sonur hjónanna Heiðbjartar Pétursdóttur og

Ara Jónssonar klæðskera. Frá sjötta áratugi 20. aldar rak faðir Péturs fataverslunina Faco á

Laugavegi 37 og um fimmtán ára aldur byrjaði Pétur að vinna í verslun föður síns. Faðir Péturs lést

árið 1969, 58 ára að aldri, en þá tók Pétur yfir rekstur á fyrirtækinu og rak með nokkrum

breytingum til ársins 2003. Pétur hefur því allan sinn starfsaldur komið að starfsemi og rekstri

verslana. Pétur komst á unga aldri í kynni við myndlist en faðir han s var hneigður til lista og í

gegnum hann mótaðist áhugi Péturs á myndlist. Í tengslum við rekstur Faco fór Pétur gjarnan í

verslunarferðir með föður sínum en þeir fóru reglulega til Amsterdam og gerðu sér ferð á Stedelijk-

safnið, eitt helsta safn nútíma- og samtímamyndlistar í Evrópu, þar sem Pétur kynntist fjölbreyttari

myndlist en hann hafði áður vanist.26 Þar gat að líta verk súprematista og rússneskra konstrúktívista

en Pétur hreifst helst af verkum Piet Mondrian og Kasimir Malevich. Auk þeirra kynntist Pétur

verkum listamanna á borð við Lyubov Popova, Mark Rothko, Barnett Newman, Jackson Pollock,

Andy Warhol og Roy Lichtenstein en í viðtali segist Pétur hafa heillast mjög af þeim verkum sem

hann sá í Stedelijk-safninu og að sú upplifun hafi haft mikil áhrif á listvitund hans.27 Fram að því

hafði Pétur helst vanist landslagsmálverkum á Listasafni Íslands, sem þá var staðsett í

Þjóðminjasafninu við Hringbraut, en í Amsterdam kynntist Pétur nýjum straumum og stefnum og

hreifst sérstaklega af abstrakt-verkum.28 Pétur hefur sagt að hann telji tímabilið frá 12 til um 17 ára

aldurs mikilvægt ungu fólki en það sé helst á þeim tíma sem það sé móttækilegt og geti þróað og

mótað áhuga sem blundar í því: „Ef til vill er það á þessum aldri sem maður upplifir eitthvað óvænt,

sem mótar áhuga manns til lífstíðar.“29 Myndlistaráhugi mótaðist því hjá Pétri á táningsaldri og árið

1963, þegar Pétur var 19 ára, eignaðist hann sitt fyrsta listaverk. Verkið, sem er eftir Kristján

Davíðsson, fékk Pétur að gjöf frá föður sínum en þeir höfðu farið saman í heimsókn á vinnustofu

listamannsins og keypt verkið.30

 Eiginkona Péturs, Ragna Róbertsdóttir, er myndlistarmaður en hún var við nám í Myndlista-

og handíðaskólanum frá 1963-1970 og frá 1970-1971 lærði hún í Konstfack-listaháskólanum í

Stokkhólmi. Ragna hefur haldið einkasýningar og tekið þátt í samsýningum innanlands sem erlendis

og verk hennar er að finna í söfnum víðs vegar. Ragna og Pétur kynntust árið 1966 en þau koma að

26 Pétur Arason, viðtal höfundar, 3. desember 2013.
27 Ibid. Kristján Guðmundsson, „Viðtal við Pétur Arason,“ 18.
28 Pétur Arason, viðtal höfundar, 3. desember 2013. 
29 Kristján Guðmundsson, „Viðtal við Pétur Arason,“ 18.
30 Heisler, „Um safn Péturs Arasonar,“ 6. 

myndlistarheiminum frá ólíkum áttum og Pétur segir að Ragna hafi verið „strangur kennari“ og

stefnuföst í listinni sem hafi orðið til þess að auka áhuga hans og þekkingu á myndlist.31 Pétur fékk

nýja sýn á listina þegar hann kynntist Rögnu en hún hafði góða kennara við Myndlista- og

handíðaskólann á borð við Hörð Ágústsson og Pétur segir að hún hafi veitt honum góða leiðsögn í

listinni.32 Árið 1978 var Ragna ein 12 kvenna sem stofnuðu Myndlistar- og listiðnaðargalleríið

Langbrók sem fyrstu tvö árin frá stofnun var starfrækt að Vitastíg 12 í Reykjavík. Í Gallerí

Langbrók var bæði seld og sýnd list en flestar konurnar sem komu að starfseminni unnu með textíl

og var galleríið leið til að kynna miðilinn og auka vægi hans innan myndlistar.33 Langbrók flutti árið

1980 í nýtt húsnæði á Bernhöftstorfunni og var starfrækt til ársins 1986. Ragna öðlaðist því reynslu

af gallerírekstri í Langbrók sem hefur skilað sér í áframhaldandi starfi hennar og Péturs.

 Á áttunda áratugnum hófu Pétur og Ragna að safna list og keyptu verk eftir íslenska og

erlenda listamenn. Meðal góðra vina Péturs voru bræðurnir Kristján og Sigurður Guðmundssynir og

Hreinn Friðfinnsson en þeir voru þá allir búsettir í Amsterdam. Pétur heimsótti þá gjarnan og fékk í

gegnum þá innsýn inn í hinn alþjóðlega listheim og hvað væri vert að sjá og kynna sér og keypti

gjarnan verk af erlendum kunningjum þeirra félaga.34 Aðspurð segir Ragna að Pétur hafi verið iðnari

að viða að listaverkum í gegnum tíðina og hann sjái um að halda utan um safneignina. Söfnunin sé

þó samstarfsverkefni og áður en þau fjárfesta í verki ræða þau um það. Ragna segir sýn þeirra á

listina svipaða og því komi sjaldan til árekstra.35

Á áttunda áratugnum myndaðist því grunnurinn að safni Péturs og Rögnu en Pétur segir að

það hafi verið fyrst frá árinu 1980 sem skýr sýn hafi myndast á afstöðu hans til listarinnar og

söfnunar og flest og bestu verkin hafi því komið inn í safnið eftir þann tíma. Þá hafi hann getað

farið að skilgreina og móta eigin afstöðu til samtímalistar en í því felst ekki bara að átta sig á hvað

honum líkar heldur einnig að geta greint hvað skiptir máli innan listheimsins.36 Sjöundi og áttundi

áratugur 20. aldar voru miklir umbrotatímar í listum í Evrópu, Bandaríkjunum og víðar en þá fékk

Pétur mikinn áhuga á því sem var að gerast og lagði sig fram um að kynna sér nýja strauma og þá

gerjun sem var í gangi. Miklar hræringar áttu sér stað og hreyfingar komu fram sem endurmátu gildi

listarinnar og skilgreindu listhugtakið upp á nýtt. Ólíkir hlutir tóku að skarast, renna saman og

mynda flæði sín á milli og listamenn leituðu fanga í ýmsar áttir. Nær stöðug bylting átti sér stað og

nýjar hugmyndir kollvörpuðu þeim sem fyrir voru.37 Flúxus-hreyfingin, sem myndaðist undir lok

31 Ibid.
32 „Nú rætast óskirnar,“ Dagblaðið Vísir, 14.
33 IM, „Tengiliður við almenning: 12 listakonur opna Gallerí Langbrók,“ 16.
34 Pétur Arason, viðtal höfundar, 3. desember 2013.
35 Ragna Róbertsdóttir, viðtal höfundar, 21. nóvember 2012.
36 Heisler, „Um safn Péturs Arasonar,“ 6. 
37 Laufey Helgadóttir, „Markalínur máðar,“ 8-9.

sjötta áratugarins og í upphafi þess sjöunda, varð áberandi en í henni komu saman listamenn með

ólíkan bakgrunn víðs vegar að úr heiminum. Hugmyndir um óaðskiljanleika lífs og listar voru

ofarlega á baugi og að listaverk ætti að vera forgengilegt líkt og lífið. Flúxus miðaði að því að gera

listina hversdagslegri og var á móti liststofnunum og alvörugefinni list. Skörun listgreina var

áberandi og unnið var með nýja miðla líkt og bókverk, veggspjöld, myndbönd og gerninga. Matur,

rusl og lífræn efni voru algengur efniviður. Um miðjan sjöunda áratuginn kom mínímalisminn fram

en með honum hvarf persónulegur stíll, form og táknræn merking listamannsins úr verkinu og eftir

stóð hreint form efnisins.38 Undir lok áratugarins þróaðist svo konsept- eða hugmyndalistin en

konseptlistamenn álitu hið sanna listaverk ekki felast í listhlutnum sjálfum heldur í hugmyndinni að

baki. Þannig væri listhluturinn tæki til miðlunar á ákveðinni hugmynd.39 

Ásjóna einkasafns Péturs og Rögnu er í takt við þessar nýju áherslur og varpar ljósi á áhuga

þeirra innan listarinnar, en birtir líka næmi fyrir því sem var að gerast og var mikilvægt. Á íslensku

er orðið „nýlist“ notað yfir birtingarmyndir og áhrif frá flúxus-hreyfingunni og nýjum straumum á

sjöunda og áttunda áratugnum en nýlistadeild var stofnuð í Myndlista- og handíðaskólanum árið

1975 og árið 1978 var Nýlistasafnið stofnað.40 Á sama tíma og þessir nýju straumar voru að ná

fótfestu meðal íslenskra myndlistarmanna var hið nýja málverk svokallaða einnig áberandi í

íslensku listalífi og þessir tveir pólar tókust á. Pétur hafði aldrei mikinn áhuga á fígúratífri list eða

nýja málverkinu en hreifst mjög af hinni nýju framsæknu list sem var að koma fram, þá sérstaklega

hugmyndalist og naumhyggju.41

Pétur segir áhuga á samtímalist verða að vera áráttu og í gegnum hana læri maður og öðlist

sjálfstraust innan sviðsins. Pétur átti aldrei marga vini í viðskiptaheiminum en hans nánustu vinir

voru flestir listamenn: „Fyrir mér er myndlist kerfi vellíðunar og flestir vinir mínir eru listamenn og

mér finnst skemmtilegt að umgangast þá.“42 Pétur segir að listaverkasöfnun þurfi ekki að vera mjög

kostnaðarsöm árátta en söfnun hans felst ekki í að safna dýrum hlutum heldur byggist hún á áhuga á

verkum og listamönnum. Áður fyrr lögðu þau áherslu á að kaupa verk sem voru gerð sama ár og

þau keyptu þau eða eins og Pétur orðaði það í viðtali árið 2003: „Eg hef verið þannig safnari að ég

hef aldrei keypt aftur fyrir mig. Eg hef alltaf keypt það sem er gert á því árinu. Eg hef alltaf verið í

nútímanum.“43 Í dag hefur söfnunin þó tekið breytingum og áherslurnar orðnar aðrar. Þau safna

fleiri verkum eftir færri listamenn og hafa verið að kaupa meira eftir íslenska listamenn; Kristján

Guðmundsson, Hrein Friðfinsson, Bjarna Þórarinsson og hafa líka keypt verk eftir yngri listamenn á

38 Halldór Björn Runólfsson, „Erlend tengsl: Holland og Bandaríkin,“ 168-169.
39 Osborne, The Oxford Companion to Twentieth-Century Art, 122-123.
40 Harpa Þórsdóttir, „Tilvistarleg tilvera,“ 148.
41 Pétur Arason, viðtal höfundar, 3. desember 2013.
42 Kristján Guðmundsson, „Viðtal við Pétur Arason,“ 22.
43 Guðsteinn, „Listaverkasafnari af ástríðu,“ 28.

borð við Helga Þórsson (f. 1975) og Styrmi Örn Guðmundsson (f. 1984).44 Pétur segir að meðal

annars hafi efnahagshrunið árið 2008 haft áhrif á það að áherslan í söfnuninni fór að færast meira

yfir á íslenska listamenn en verð á erlendum verkum hækkaði í kjölfar bankahruns og gengisfalls

íslensku krónunnar.45

2.2 Sýningarhald Péturs og Rögnu

Samfara áhuga á myndlist og söfnun þróaðist hjá Pétri og Rögnu löngun til að standa að

sýningarhaldi og á síðari hluta níunda áratugarins ráku þau um nokkurt skeið galleríið Krók í

verslun Péturs á fyrstu hæð á Laugavegi 37 og frá 1992 til 1997 galleríið Önnur hæð í sama húsi á

heimili þeirra. Árið 2003 opnaði svo samtímalistasafnið Safn í öllu húsinu. Húsið að Laugavegi 37

skipaði stóran sess í lífi og starfi Péturs og Rögnu en þar voru sýningarrýmin þrjú starfrækt, hvert

með sínu sniði, auk þess sem þau voru þar til heimilis í mörg ár. Pétur hafði rekið verslun sína á

fyrstu hæð hússins um nokkurt skeið en árið 1990 fluttu Pétur og Ragna inn í húsið á efri hæðirnar

tvær. Laugavegur 37 er þriggja hæða bárujárnsklætt timburhús sem húsameistari ríkisins Jens

Eyjólfsson teiknaði og Árni Jónsson lét reisa árið 1906. Fyrsta hæðin hefur verið gerð upp að hluta;

stórir búðargluggar settir í framhliðina auk nýs gólfefnis. Á annarri hæð, sem hefur að mestu verið

haldið í upprunalegu horfi, eru nokkur misstór herbergi og í tveimur björtum samliggjandi stofum

var Önnur hæð starfrækt. Þegar allt húsið var lagt undir Safn árið 2003 var ráðist í talsverðar

breytingar og Pétur og Ragna fluttu í lítið bakhús að Laugavegi 37b þar sem þau bjuggu í þau fimm

ár sem Safn var opið.46

Með fram rekstri verslunar sinnar og sýningarhaldi í eigin rýmum hefur Pétur komið að

skipulagningu ýmissa listviðburða innanlands sem erlendis. Árið 1990 aðstoðaði hann Donald Judd

við að setja upp sýningu í Moskvu og árið eftir var hann einn af skipuleggjendum sýningarinnar

„Kunst Europa - Island“ þar sem sýnd voru verk fimm íslenskra myndlistarmanna í Kölnischer

Kunstverein í Þýskalandi. Pétur stýrði sýningunni „Quintane/Fimmt“ í Listasafni Kópavogs árið

1998 og árið 1999 var hann sýningarstjóri tveggja sýninga, annars vegar sýningar On Kawara,

„Pure Consciousness/Tær vitund“, í Myndlistaskólanum í Reykjavík og hins vegar sýningar

Lawrence Weiner í Háskólanum á Akureyri. Árið 2000 stýrði Pétur samsýningunni „Blue“ á verkum

Gillian Wearing, Söruh Lucas, Michaels Landy og Angus Fairhurst í Nýlistasafninu en sýningin var

liður í Listahátíð í Reykjavík. Á sýningunni voru listamenn úr hinum svokallaða YBA-hópi (Young

44 Pétur Arason, viðtal höfundar, 3. desember 2013. Ragna Róbertsdóttir og Pétur Arason, samtal við höfund, 12. ágúst

2014.
45 Ragna Róbertsdóttir og Pétur Arason, samtal við höfund, 12. ágúst 2014.
46 Pétur Arason, samtal við höfund, 28. maí 2014.

12



British Artists) breskra listamanna sýndir í fyrsta sinn hér á landi en öll þeirra nema Fairhurst tóku

þátt í tímamótasýningunni „Sensation“ í London þar sem verk úr safni enska listaverkasafnarans

Charles Saatchi voru sett upp í Royal Academy of Art árið 1997. Árið 2002 kom Pétur að

skipulagningu sýningar í Ljósmyndasafni Moskvu á íslenskri samtímaljósmyndun og árið 2003

skipulagði hann uppsetningu innsetningar Roni Horn í Háskólanum á Akureyri.

2.2.1 Sýning í Nýlistasafninu 1988

Á Listahátíð í Reykjavík sumarið 1988 var haldin sýning í Nýlistasafninu sem segja má að hafi

verið ákveðinn undanfari skipulagðs sýningarhalds af hálfu Péturs. Stjórn Nýlistasafnsins leitaði til

hans og bað hann um að stýra sýningu í safninu og valdi Pétur þrjá listamenn til sýningarinnar;

Kristján Guðmundsson (f. 1941), Bandaríkjamanninn Donald Judd (1928-1994) og Bretann Richard

Long (f. 1945). Á þessum tíma voru Judd og Long orðnir heimsþekktir og höfðu skipað sér sess

sem mikilvægir frumkvöðlar í myndlist; Long á sviði landlistar (e. Land Art) og Judd á sviði

mínimal-listar eða naumhyggju.47 Pétur þekkti hvorugan listamanninn persónulega en setti sig í

samband við þá og segir í viðtali að það hafi verið auðvelt að fá þá til að koma og sýna. Báðir höfðu

þeir mikinn áhuga á Íslandi en Pétur vill meina að landið hafi leikið stórt hlutverk í því að þeir hafi

sýnt sýningarhaldi hér áhuga.48 Í viðtali Einars Fals Ingólfssonar við Pétur og Rögnu í

Morgunblaðinu árið 2000 kemur fram að Judd og Long hafi haft mikil áhrif á Pétur og að sýningin í

Nýlistasafninu hafi veitt honum aukið sjálfstraust til að standa að sýningarhaldi á komandi árum.49

Þarna kynntist hann listamönnum sem voru brautryðjendur á sínu sviði en í viðtali hefur Pétur sagt

um kynni sín af þekktum, erlendum listamönnum:

[...] Það er bara eins og að fara í [...] flott nám í besta háskóla að hafa tækifæri til að geta

talað við það og kynnst því. Það er ekkert öðruvísi [...]. Tala við Donald Judd og [...]

Carl Andre og þess kalla. [...] Það er bara orðið dýrasta háskólanám, [...] í nokkur ár.50

Í listsköpun Longs skipar náttúra stóran sess, hvort sem hann vinnur gerninga úti í náttúrunni

og festir á filmu eða tekur hluta af náttúrunni; grjót, eðju eða annað, og vinnur verk úr þeim efnivið

inn í sýningarrými. Long kom fyrst til Íslands árið 1974 og vann verk í óbyggðum landsins þar sem

hann velti steinum niður fjallshlíð og ljósmyndaði útkomuna. Sumarið 1982 kom hann aftur og

47 Bragi Ásgeirsson, „Donald Judd, Richard Long og Kristján Guðmundsson,“ 22.
48 Pétur Arason, viðtal höfundar, 3. desember 2013.
49 Einar Falur Ingólfsson, „Safnarar samtímans,“ B8.
50 Viðtal höfundar við Pétur Arason, 3. desember 2013.

reisti þá hellulaga steina á Sprengisandi sem hann nefndi „Prófsteina-Skjólshús í stormi“.51 Í

tengslum við sýninguna í Nýlistasafninu 1988 kom Long því í þriðja sinn til Íslands og Donald Judd

hafði einnig komið áður til landsins.52

Pétur segir að sýningin í Nýlistasafninu hafi á sínum tíma þótt sérkennileg en á henni var til

sýnis list sem hafði ekki komið fyrir sjónir Íslendinga í nokkrum mæli. Hann segir sýninguna helst

hafa höfðað til listamanna og annarra áhugamanna um samtímamyndlist og í umfjöllun Braga

Ásgeirssonar um sýninguna í Morgunblaðinu frá júní 1988 kemur fram svipað viðhorf. Bragi sagði

sýninguna merkan listviðburð en að hún hafi komið mörgum spánskt fyrir sjónir.53 Á sýningunni

sýndi Richard Long verk úr íslensku fjörugrjóti sem myndaði hring á gólfi safnsins. Listasafni

Íslands og Listasafni Reykjavíkur bauðst að kaupa verkið að sýningu lokinni á mjög lágu verði

vegna velvilja listamannsins en hvorugt safnið tók tilboðinu.54 Svo fór að Donald Judd keypti verkið

en hann var mikill aðdáandi Longs og hreifst mjög af verkum hans. Verkið sem Long sýndi í

Reykjavík endaði því í safni Judds í Marfa í Texas en í viðtali við Aðalstein Ingólfsson listfræðing í

DV árið 1990 sagði Judd að það hafi „[...] víst enginn á Íslandi [haft] áhuga á að eignast verkið“.55

2.2.2 Gallerí Krókur

Á tímabilinu 1988-1992 stóð Pétur að starfsemi Gallerí Króks í verslun sinni á Laugavegi 37 en

verslunin hafði tekið breytingum og var nú orðin að Levi's-búð. Í búðinni var krókur sem Pétur sá

not fyrir og á þeim fjórum árum sem Krókur var starfræktur stýrði Pétur 20 sýningum á verkum

ungra íslenskra listamanna. Opnunarsýningin var þó undantekning þar á en hún var sýning á

verkum hollenska listamannsins Kees Visser. Á sýningum voru verk sett upp í króknum innan um

fatnað og annan varning í versluninni og sýningar voru opnar á verslunartíma. Meðal þeirra

listamanna sem sýndu í Króki voru Árni Ingólfsson, Birgir Andrésson, Bjarni Þórarinsson, Daníel Þ.

Magnússon, Finnbogi Pétursson, Kristinn G. Harðarson, Kristján Guðmundsson, Kristján

Steingrímur Jónsson og Sólveig Aðalsteinsdóttir en Pétur bauð listamönnunum að sýna hjá sér og

segir það hafa verið mjög vinsælt þar sem ekki voru margir staðir á þessum tíma þar sem ungum

myndlistarmönnum bauðst að sýna verk sín.56 Opinber söfn á borð við Listasafn Íslands og

51 Mynd 1. Aðalsteinn Ingólfsson, „Listsköpun á labbitúr: Viðtal við Richard Long,“ 46. Pétur Arason, viðtal 

höfundar, 3. desember 2013. Aðalsteinn Ingólfsson, „Donald Judd í DV-viðtali: Mál að verja listaverk fyrir 

listmiðlurum,“ 32.
52 Donald Judd hafði áður komið til Íslands með börnum sínum árið 1981 en hann var mikill áhugamaður um íslensku

fornsögurnar, hafði lesið þær og hafði mikla þekkingu á þeim.
53 Bragi Ásgeirsson, „Donald Judd, Richard Long og Kristján Guðmundsson,“ 22. Pétur Arason, viðtal höfundar, 3. 

desember 2013.
54 SA, „Í listum eru engin landamæri,“ 40. 
55 Aðalsteinn Ingólfsson, „Donald Judd í DV-viðtali,“ 32.
56 Myndir 2, 3 og 4. Pétur Arason, viðtal höfundar, 3. desember 2013.

Listasafn Reykjavíkur veittu samtímalistamönnum fá tækifæri til að sýna verk sín allt fram á tíunda

áratug 20. aldar þegar söfnin urðu opnari og farið var í auknum mæli að sýna samtímalist.57 Árið

1989 var Kristjáni Guðmundssyni boðið að sýna í Listasafni Reykjavíkur og sama ár setti safnið

upp sýninguna SÚM 1965-1972 og var það í fyrsta sinn sem þeirri kynslóð var sýndur áhugi af

safni. Safnstjóri á þessum tíma var Gunnar B. Kvaran.58

Helstu sýningarstaðir í Reykjavík sem gerðu nýjum straumum í myndlist skil á áttunda og

níunda áratugnum voru Gallerí Suðurgata 7, Nýlistasafnið og Gangur Helga Þorgils Friðjónssonar

en á þessum stöðum átti sér stað samspil íslenskrar og erlendrar myndlistar og alþjóðlegir straumar

voru kynntir. Gallerí Suðurgata 7 var starfrækt á árunum 1977-1981 en auk þess að standa að

sýningum, bókmenntaupplestrum og tónleikum gaf galleríið út tímaritið Svart á hvítu þar sem

Íslendingum var kynnt það nýjasta í evrópsku og bandarísku listalífi.59 Nýlistasafnið var stofnað í

janúar 1978 og er elsta listamannarekna sýningarrými á Íslandi. Tilgangurinn með stofnun

Nýlistasafnsins var meðal annars að opna listheiminn á Íslandi fyrir nýjungum, koma íslenskri

samtímalist á framfæri erlendis og kynna erlenda list fyrir landsmönnum. Nýlistasafnið safnar

verkum samtímalistamanna og stendur fyrir sýningum.60 Gallerí Gangur var stofnað árið 1979 af

listamanninum Helga Þorgils Friðjónssyni en galleríið er gangur á heimili hans sem er enn

starfræktur sem sýningarrými í dag. Helgi hafði komið heim úr námi frá Hollandi og orðið fyrir

vonbrigðum með listalífið á Íslandi. Tilgangur Gangsins var að sýna myndlist sem ekki hafði sést

hér á landi áður en meðal listamanna sem hafa sýnt á Ganginum eru Peter Fischli og David Weiß,

Franz Graf, Alan Johnston og Gerwald Rockenschaub.61 Einnig voru einstaka myndlistarviðburðir

haldnir hér á landi sem vörpuðu ljósi á alþjóðlegt samstarf listamanna en þar má meðal annars nefna

norrænu myndlistarsýninguna Experimental Environment II sem var haldin á Korpúlfsstöðum árið

1980. Af öðrum sýningarstöðum og galleríum á áttunda og níunda áratugnum má nefna Mokka-

Kaffi á Skólavörðustíg þar sem myndlistarsýningar hafa verið settar upp á veggjum kaffihússins frá

árinu 1958.62 Eins hélt Sævar Karl Ólason úti sýningarrými í verslun sinni í Bankastræti frá árinu

1988 sem varð mikilvægur vettvangur fyrir unga íslenska myndlistarmenn að sýna verk sín. Á

tíunda áratugnum litu fleiri sýningarrými dagsins ljós en mörg hver voru skammlíf og störfuðu

einungis í nokkur ár. Fyrsta viðskiptagalleríið á Íslandi var svo stofnað árið 1995 en það var i8

57 Hugtakið samtímalist (e. contemporary art) vísar oftast til listar sem kom fram eftir að módernisminn leið undir lok 

og nær til listar eftirstríðsáranna, póstmódernisma og ástands 21. aldarinnar. Sú list sem hér er vísað til hefur á 

íslensku fengið nafnið nýlist og nær til listar sem spratt út frá flúxus-hreyfingunni og öðrum nýjum straumum á 

sjöunda og áttunda áratugnum.
58 Heisler, „Sýningarhættir,“ 262.
59 Heisler, „Sýningarhættir,“ 258.
60 Ibid., 259. Nýlistasafnið heimasíða.
61 Heisler, „Sýningarhættir,“ 261-262.
62 Ibid., 263.

gallerí í Ingólfsstræti 8, stofnað af Eddu Jónsdóttur.63 i8 hefur staðið fyrir öflugum kynningum á

íslenskum listamönnum erlendis og er eina íslenska galleríið sem tekur þátt í alþjóðlegum

liststefnum. Þannig hefur i8 verið mikilvægur hluti af því að skapa markað fyrir og áhuga á íslenskri

myndlist.64

2.2.3 Önnur hæð

Um sumarið 1992 opnuðu Pétur og Ragna sýningarrýmið Önnur hæð en opnunarsýningin var

sýning á verkum þýska myndlistarmannsins Günthers Umberg sem stóð yfir í júní og júlí. Önnur

hæð var starfrækt í tveimur stórum stofum á heimili þeirra hjóna á annarri hæð að Laugavegi 37 og

á sömu hæð var eldhúsið þeirra en svefnherbergið var á þriðju hæð. Rými Annarrar hæðar var því

talsvert frábrugðið Króki en á sama hátt voru rýmin ekki einungis hugsuð sem sýningarstaðir heldur

þjónuðu öðrum tilgangi sem verslun og vistarverur þar sem myndlistinni var blandað inn í það sem

fyrir var. Önnur hæð var opin á miðvikudögum frá 14-18 eða samkvæmt samkomulagi og hver

sýning stóð yfir í um tvo mánuði.65 Ingólfur Arnarsson myndlistarmaður var meðstjórnandi

Annarrar hæðar og stefna rýmisins var að kynna Íslendingum erlenda myndlist eftir listamenn sem

voru flestir orðnir heimsþekktir en höfðu fengið litla eða enga athygli á Íslandi.66 

Sýningarrými sem voru rekin á heimilum þekktust annars staðar frá en Gangur Helga Þorgils

Friðjónssonar er elsta og langlífasta heimagallerí á Íslandi. Donald Judd lagði mikla áherslu á hið

heimilislega rými en árið 1968 keypti hann hús á Spring Street 101 í New York sem hann innréttaði

allt í senn sem heimili, vinnuaðstöðu og sýningarrými. Þar setti hann upp eigin verk og annarra í

svefnherbergi, borðstofu og öðrum rýmum hússins og daglegt líf og vinna fór þar hönd í hönd.67 Á

áttunda áratugnum hélt Hreinn Friðfinnsson úti sýningarrými í íbúð sinni í Amsterdam, Galerie

Fignal, þar sem hann bauð listamönnum að setja upp sýningar í stofunni.68 Árið 1986 stóð belgíski

sýningarstjórinn Jan Hoet fyrir verkefninu Chambres d'amis í Ghent í Belgíu. Þar bauð hann 58

listamönnum að búa til listaverk fyrir jafnmörg heimili í borginni sem síðan voru opin almenningi

sem sýningarrými í þrjá mánuði.69 Meðal annarra heimagallería á Íslandi má nefna Gallerí Birgir

Andrésson sem listamaðurinn rak í einu herbergi á jarðhæð Vesturgötu 20 á árunum 1989-1995 og

Gallerí einn einn sem Hannes Lárusson rak við Skólavörðustíg 4a á árunum 1989-1994. Þar setti

63 Ibid., 263-266.
64 Volk, „Art on Ice,“ 43-44. Þess má geta að Pétur Arason sat um tíma í ráðgjafastjórn i8.
65 Ólafur Engilbertsson, „Donald Judd á Annarri hæð,“ 32.
66 Myndir 5 og 6.
67 Judd, „101 Spring Street,“ 16. 
68 AHO, „Gallerí „ “ er rekið í tösku með gullnu sniði,“ 9.
69 Jaschke, „Chambres d'amis“.

hann upp sýningar á verkum íslenskra og erlendra listamanna og stóð meðal annars fyrir því að fá

franska listamanninn Daniel Buren til landsins á Listahátíð í Reykjavík 1992.70 Jafnframt rak

myndlistarmaðurinn Guðný Magnúsdóttir Gallerí Úmbra í vinnustofu sinni í Turnhúsinu á

Bernhöftstorfunni á árunum 1991-1996.71

Sterk hvöt að baki stofnunar Annarrar hæðar var sú að Pétri og Ingólfi fannst ákveðið gap hafa

myndast í sýningarhaldi á Íslandi þar sem lítil áhersla hafði verið á að kynna erlenda listamenn sem

unnu eftir nýjum áherslum naumhyggju og konseptlistar sem höfðu þróast á undanförnum

áratugum. Pétur og Ingólfur skrifuðu listamönnunum bréf þar sem þeir lýstu aðstæðum og buðu

þeim að koma og sýna og þáðu langflestir boðið.72 Líkt og með sýninguna í Nýlistasafninu árið

1988 segir Pétur að staðsetningin á Íslandi hafi skipt sköpum í því að listamennirnir höfðu áhuga á

að sýna. Fólk hafði áhuga á Íslandi og var forvitið um land og þjóð en allir listamennirnir komu til

landsins og settu upp sýningarnar sjálfir að frátöldum Dan Flavin og Josef Albers, sem voru látnir,

og Louise Bourgeois sem komst ekki.73 Auk þeirra erlendu listamanna sem sýndu á Annarri hæð

voru settar upp sýningar á verkum þriggja Íslendinga; Svavars Guðnasonar, Eyborgar

Guðmundsdóttur og Kristins Péturssonar sem öll voru látin. Með sýningum íslensku listamannanna

vildu Pétur og Ingólfur koma á framfæri listamönnum sem höfðu að þeirra mati ekki fengið næga

athygli og sem erfitt var fyrir almenning að nálgast verk eftir því hvergi var hægt að ganga að þeim

sem vísum.74 Um starfsemi Annarrar hæðar sagði Pétur í viðtali árið 2000: „Mig langaði til að sýna

verk þessa fólks og fannst nauðsynlegt að gefa Íslendingum færi á að sjá þau. Ef þú býrð í landi þar

sem þú ert ekki alveg ánægður með ástandið, er þá ekki um að gera að reyna að leggja eitthvað af

mörkum?“75 

Listamennirnir sem sýndu á Annarri hæð komu ýmist með verk með sér eða unnu ný verk á

Íslandi. Flug og uppihald listamannanna var kostað af Annarri hæð og einnig framleiðslukostnaður

við þau verk sem voru unnin hér á landi.76 Önnur hæð hlaut ekki styrki úr opinberum sjóðum nema í

70 Heisler, „Sýningarhættir,“ 262. Eiríkur Þorláksson, „Ímynd og hugmynd,“ 14.
71 Eiríkur Þorláksson, „Lokasýning,“ 16.
72 Eftirtaldir listamenn sýndu á Annarri hæð: Günther Umberg, Dan Flavin, Franz Graf, Roni Horn, Karin Sander, 

Alan Uglow, Josef Albers, Tomas Schmit, Alan Charlton, Hamish Fulton, Lawrence Weiner, Alan Johnston, Donald 

Judd, Elke Krystufek, Adrian Schiess, Richard Tuttle, Henriette van Egten, Jan Voss, Lesley Foxcroft, Carl Andre, 

Louise Bourgeois, Fritz Groz, Ludwig Gosewitz, Stanley Brouwn, Ilya Kabakov, Roger Ackling, Andrea Tippel, 

Richard Long, Vincent Shine, On Kawara og Max Neuhaus.
73 Pétur Arason, viðtal höfundar, 3. desember 2013.
74 Einar Falur Ingólfsson, „Frumformin undirstaða alls,“ 24.
75 Einar Falur Ingólfsson, „Safnarar samtímans,“ B8.
76 Þeir listamenn sem unnu verk sín á Íslandi voru Roger Ackling, Carl Andre, Stanley Brouwn, Hamish Fulton, Roni 

Horn, Donald Judd, On Kawara, Richard Long, Karin Sander, Richard Tuttle, Alan Uglow og Lawrence Weiner. 

Eftirtaldir listamenn komu með verk að utan: Alan Charlton, Henriette van Egten, Lesley Foxcroft, Ludwig 

Gosewitz, Franz Graf, Fritz Groz, Alan Johnston, Ilya Kabakov, Elke Krystufek, Max Neuhaus, Adrian Schiess, 

Tomas Schmit, Vincent Shine, Andrea Tippel, Günther Umberg og Jan Voss. 

tengslum við Listahátíð í Reykjavík sem á þessum tíma var haldin á tveggja ára fresti. Þannig var

sýning á verkum Ilya Kabakovs á Annarri hæð 1994 unnin í tengslum við Listahátíð og eins sýning

Carl Andre árið 1996.77 Ingólfur Arnarsson var á þessum tíma kennari við Myndlista- og

handíðaskóla Íslands og í tengslum við sýningar á Annarri hæð kom hann því gjarnan til leiðar að

listamennirnir héldu fyrirlestra eða kæmu að gestakennslu við skólann.78

Með þessu móti kynntist Pétur listamönnunum náið en suma hafði hann komist í kynni við

áður. Í viðtali segir Pétur að drifkrafturinn að baki söfnun sinni sé persónuleg samskipti og vinátta

við listamenn sem hann lagði mikið upp úr. Pétur og Ragna keyptu yfirleitt verk af þeim

listamönnum sem sýndu hjá þeim og þannig bættu þau verkum í einkasafn sitt.79 Í viðtali segist

Pétur hafa mætt miklum skilningi hjá listamönnunum um kaup á verkum og segir að mörg verkanna

hefði hann ekki haft tök á að eignast nema fyrir velvilja listamannanna. Þeir voru margir orðnir

heimsþekktir og verk þeirra þar af leiðandi dýr.80

Á umfjöllunum blaða má sjá að vel var látið af starfsemi Annarrar hæðar og metnaðarfullar

sýningarnar álitnar mikilvægar fyrir íslenskt listalíf. Í umfjöllum um opnunarsýningu Günthers

Umberg sagði Bragi Ásgeirsson húsnæðið á Laugavegi glæsilegt og vel til þess fallið að sýna „hvers

konar naumhyggju og innsetningar“. Hann hrósaði aðstandendum fyrir smekklegt sýningarrými og

sagði það standast samanburð við sýningarrými erlendis. Jafnframt orðaði hann það svo að upp væri

risið „musteri þeirra er dýrka hreinræktuð viðhorf í myndlistinni“.81 Í gagnrýni um sýningu

Lawrence Weiner á Annarri hæð í lok árs 1996 sagði Ólafur Gíslason aðstandendur sýningarsalarins

eiga „þökk skilda fyrir að koma verki þessa brautryðjanda bandarískrar konseptlistar á framfæri hér

á landi“82 og um sömu sýningu sagði Eiríkur Þorláksson í Morgunblaðinu að enn á ný hefði

„forráðamönnum þessa sérstaka sýningarstaðar tekist að fá til sín listamann, sem verður að telja í

lykilstöðu á sínu sviði“.83

Jafnframt hlaust staðfesting á góðu starfi Annarrar hæðar árið 1993 þegar menningarverðlaun

DV voru afhent í 15. sinn. Pétur Arason hlaut verðlaunin á sviði myndlistar það árið en verðlaunin

voru sögð vera „tilraunir til hlutlægs mats á menningarlegu ástandi hverju sinni“ og voru veitt í sjö

listgreinum.84 Pétur var tilnefndur fyrir „listmiðlun og langvinnan og óeigingjarnan stuðning við

framsækna myndlist, einkum og sérílagi fyrir stofnun sýningaraðstöðunnar „Efri hæðin“ á

77 Eiríkur Þorláksson, „Undirstaðan,“ 28. J.H., „Listahátíð í Reykjavík: Myndlist í deiglu fyrr og nú. Áhrif Dieters 

Roth og andardráttur reglu og óreiðu,“ 4C.
78 Pétur Arason. Samtal við höfund, 28. maí 2014.
79 Schön og Jón Proppé, „Pétur Arason, collector and curator“.
80 Kristján Guðmundsson, „Viðtal við Pétur Arason,“ 29. 
81 Bragi Ásgeirsson, „Blakkir fletir,“ 11. 
82 Ólafur Gíslason, „Dagsljósið eins og það er,“ 12
83 Eiríkur Þorláksson, „(Sem tærast),“ 30.
84 hlh, „Menningarverðlaun DV afhent í 15. sinn: Listastarfsemi í landinu sómi sýndur,“ 26.

Laugavegi, þar sem kynnt hafa verið verk þekktra erlendra listamanna“ og þegar Pétri voru afhent

verðlaunin hafði Aðalsteinn Ingólfsson listfræðingur, sem sat í dómnefnd, eftirfarandi um

afhendinguna að segja:85 

Af eðlislægri ljúfmennsku og brennandi áhuga hefur Pétur gert sér far um að rækta 

tengsl við málsmetandi safnamenn og listamenn í útlöndum. Þessir aðilar hafa síðan gert

sér sérstakar ferðir hingað til lands, bæði til að sýna Íslendingum verk sín og kynna sér 

íslenska myndlist […] Með þessu óeigingjarna starfi hefur Pétur Arason séð til þess að 

ekki þrengdist um of sjónhringur íslenskra myndlista. Fyrir það viljum við þakka.86

Af ummælum dómnefndar að dæma er ljóst að samband íslensks myndlistarheims við erlenda

strauma var álitið mikilvægt og að kynna Íslendingum erlenda myndlist. Önnur hæð vakti því

athygli fyrir sérstöðu sína og sýningar á verkum listamanna sem Íslendingar höfðu ekki komist í

kynni við í miklum mæli. Þrátt fyrir þetta hefur Pétur lýst yfir vissum vonbrigðum með viðbrögð

fólks við Annarri hæð en honum fannst sem því væri ekki tekið alvarlega af söfnum. Pétur hafði

metnað fyrir því að hafa milligöngu um kaup opinberra safna hérlendis á verkum listamanna sem

sýndu á Annarri hæð en sýningar erlendu listamannanna sköpuðu dýrmæt tækifæri fyrir íslensk söfn

til að eignast erlenda list á sanngjörnu verði.87 Því var sinnt í einstaka tilfellum en Listasafn

Reykjavíkur keypti nokkur verk sem og Listasafn Íslands auk þess sem Carl Andre gaf safninu

steinskúlptúr í tengslum við sýningu sína árið 1996.88

Í viðtali sem Hulda Stefánsdóttir tók við Pétur og Ingólf árið 1997, þegar starfsemi Annarrar

hæðar hafði verið hætt, kom fram að vegna lítils sýnileika á nútímamyndlist á Íslandi ætti

almenningur erfitt með að takast á við nýja strauma. Pétur og Ingólfur töldu mikinn ágalla á

íslensku listalífi að ekki væri til varanlegt safn nútímalistar og álitu að ef opinberu söfnin hefðu

verið meira vakandi undangengna áratugi gætu þau átt vísi að mjög góðu nútímalistasafni. Ingólfur

sagði að sú bylting sem hefði átt sér stað í myndlist hefði mætt skilningsleysi hér á landi og að söfn,

skólakerfið og fjölmiðlar hefðu ekki lagt sig nægilega fram um að kynna sér og öðrum það sem

væri að gerast í listgreininni. Ingólfur sagði að íslensk söfn þyrftu að skapa sér ákveðnari stefnu í

innkaupamálum á erlendri myndlist og skoraði á forstöðumenn safna ríkis og borgar að veita

innlendri og erlendri nútímamyndlist meiri athygli. Þeir lögðu áherslu á mikilvægi þess að íslensk

85 „Menningarverðlaun DV: Tilnefningar í myndlist,“ Dagblaðið Vísir - DV, 13.
86 hlh, „Menningarverðlaun DV afhent í 15. sinn,“ 26.
87 Kristján Guðmundsson, „Viðtal við Pétur Arason,“ 28. 
88 Óprentaður verkalisti frá Listasafni Íslands. Verkin sem Listasafn Íslands keypti í tengslum við sýningar á Annarri 

hæð eru: Alan Uglow, Warning Signs, 1994. Hamish Fulton, Mýrdalssandur, 1996. Richard Tuttle, Peace and Light
II, 1993. Vincent Shine, Untitled, 1993. Carl Andre gaf safninu Altbase 27, 1996. Ekki fékkst staðfesting á því 

hvaða verk Listasafn Reykjavíkur hefði keypt. 

myndlist væri sett í samhengi við alþjóðlega strauma og í viðtalinu sagði Ingólfur: „[…] [Í]slensk

myndlist [verður] aldrei skilin frá erlendum straumum í myndlist. Við höfum okkar sérkenni en við

erum jafnframt þátttakendur í alþjóðlegu listferli.“89 Ljóst er að Pétur og Ingólfur sáu vankanta á

íslenskri safnamenningu og Önnur hæð var því viðleitni til að fylla upp í eyðu sem hafði að þeirra

mati skapast. 

2.3 Árátta - sýning í Gerðarsafni á verkum úr einkasafni Péturs og Rögnu 

Áður en hugmyndin að Safni kom til var sýningin „Árátta“ opnuð í Listasafni Kópavogs -

Gerðarsafni sumarið 2000 að frumkvæði Guðbjargar Kristjánsdóttur forstöðukonu safnsins en

sýningin samanstóð af verkum úr safneign Péturs og Rögnu og var þetta í fyrsta skipti sem verk úr

einkasafni þeirra voru sett saman upp á sýningu. Sýningin, sem var hluti af Listahátíð í Reykjavík,

stóð yfir 2. júní - 8. ágúst 2000, og voru verk sett upp í öllum sölum safnsins.90 Í ítarlegu viðtali sem

Einar Falur Ingólfsson tók við hjónin þegar undirbúningur sýningarinnar stóð sem hæst kemur fram

að það hafi tekið þau drjúgan tíma að velta boðinu fyrir sér og ákveða að slá til. Þeim fannst

spennandi að hafa völ á að sjá verkin sín samankomin á einni sýningu en Pétur sagði að verkin

hefðu ekki verið keypt með það fyrir augum að þau væru sýnd saman á safni. Með sýningunni

skapaðist líka tækifæri fyrir Pétur og Rögnu að fara í gegnum einkasafn sitt og skrá verkin sem þau

höfðu ekki gert fram að þessu.91 Hugmyndin með sýningunni, og jafnframt safni Péturs og Rögnu í

heild, var að tefla saman innlendri og erlendri myndlist en eins og Pétur sagði í viðtali í DV við

opnun sýningarinnar þá er myndlistin alþjóðleg og ekki hægt að tala um landamæri í listum lengur.

Pétri fannst vanta í íslensk söfn þann samanburð sem sæist erlendis, þar sem þarlend list væri borin

saman við list annarra landa, og benti á að þó listamaður væri fæddur og uppalinn í ákveðnu landi

og verkin hans bæru þess merki þá yrði öll góð list alþjóðleg.92 Í tilefni sýningarinnar var gefin út

vegleg sýningarskrá með umfjöllun um einkasafn þeirra og viðtali við Pétur. Í viðtalinu kom fram

svipað viðhorf en þar talaði Pétur um mikilvægi þess að íslensk söfn fjárfesti í erlendri myndlist í

safneign sína. Pétur tók dæmi af Gallerí SÚM en þegar það var og hét voru þar settar upp sýningar á

verkum ýmissa heimsþekktra listamanna. Opinberu söfnin á Íslandi sóttust þó ekki eftir því að

kaupa verk af þeim og listamennirnir komu því og fóru með verk sín með sér. Pétur bar stöðuna á

Íslandi saman við nágrannaþjóðir á Norðurlöndunum og í Evrópu þar sem söfn hafa lagt áherslu á

að tefla saman innlendri og erlendri myndlist og hann varpaði fram opinni spurningu til viðmælenda

89 Hulda Stefánsdóttir, „Myndlistarstarfsemi í ógöngum?: Áratuga eyður í sögu nútímamyndlistar,“ 32.
90 SA, „Í listum eru engin landamæri,“ 40.
91 Einar Falur Ingólfsson, „Safnarar samtímans,“ B6-B7. 
92 SA, „Í listum eru engin landamæri,“ 40.

sinna: „Finnst ykkur ekki að íslensk list þurfi að kallast á við erlenda list?“93 Ljóst er að Pétri fannst

slíku samhengi ábótavant hér á landi og svo virðist sem íslenskur myndlistarheimur hefði ekki mætt

alþjóðlegum kröfum og samræmdist ekki þeim áherslum sem sæjust annars staðar um afnám

skilgreindra landamæra og þjóðerna.

93 Kristján Guðmundsson, „Viðtal við Pétur Arason,“ 26. 

3 Samtímalistasafnið Safn

3.1 Að sýna og safna samtímanum

Í ströngustu skilgreiningu hugtaksins „samtími“ (e. contemporary) er eingöngu átt við daginn í dag

og nýliðna fortíð en í þeim skilningi getur ekkert tilheyrt samtímanum lengi áður en farið er að líta á

það sem liðið eða gamalt.94 Í vestrænum heimi vísar hugtakið samtímalist (e. contemporary art)

oftast til listar sem kom fram eftir að módernisminn leið undir lok og nær til listar eftirstríðsáranna,

póstmódernisma og ástands 21. aldarinnar.95 Bandaríski rithöfundurinn Gertrude Stein (1874-1946)

sagði eitt sinn að stofnun gæti annað hvort verið nútímaleg eða hún gæti verið safn en hún gæti ekki

verið hvort tveggja í senn.96 Svipað viðhorf birti austurríski listfræðingurinn og listsöguritarinn

Ernst Gombrich (1909-2001) mörgum árum síðar eða árið 1999 þegar hann sagði að

samtímalistasöfn væru þversögn því söfn væru til að sýna og varðveita fortíðina.97 Hugmyndin um

hlutverk safna sem stofnun sem varðveitir og sýnir verk sem hafa staðist tímans tönn er því langlíf

en hún nær aftur til 18. aldar þegar mörg söfn voru að koma fram.98 Viðhorf Stein og Gombrich

hefur verið hrakið í samtímanum og undir lok áttunda áratugarins fóru samtímalistasöfn (á ensku

MoCA, Museum of Contemporary Art) að taka við af nútímalistasöfnum (á ensku MoMA, Museum

of Modern Art) sem leiðandi liststofnanir en samtímalistasöfn fela það í sér að vera alþjóðavæddari

og fagna samtímalist sem list án landfræðilegra marka, laus undan vestrænni listsöguhefð.99

Samtímalistasöfn eru því ekki reist til að sýna línulega sögu listarinnar heldur til að gefa mynd af

ört stækkandi heimi sem endurspeglast í samtímalist.100

3.2 Stofnanavæðing einkasafna

Árið 2003 var Samtímalistasafnið Safn opnað á Laugavegi 37 og með því var einkasafn Péturs og

Rögnu gert almenningi aðgengilegt um fimm ára skeið. Safn var rekið í samvinnu við

Reykjavíkurborg og var starfrækt á Laugavegi til ársins 2007 þegar samstarfssamningnum lauk.

Sýningin „Árátta“ í Gerðarsafni hefur án efa haft áhrif á það að Pétur og Ragna íhuguðu að opna

safn sitt almenningi að staðaldri en auk þess höfðu þau fengið hvatningu frá kunningjum sínum

innan listheimsins sem töldu húsnæðið að Laugavegi 37 henta vel til sýninga á samtímalist og ekki

94 Weiss, „9 Minutes 45 Seconds,“ 42.
95 Belting, „Contemporary Art and the Museum in the Global Age,“ 22.
96 Altshuler, „Collecting the New: A Historical Introduction,“ 1.
97 Ibid., 9-10.
98 Weiss, „9 Minutes 45 Seconds,“ 46. Altshuler, „Collecting the New: A Historical Introduction,“ 1.
99 Nánari skilgreining á og umfjöllun um vestræna listsöguhefð er að finna í kafla 5.1 Tilfærsla frá hinu staðbundna til

þess hnattvædda.
100 Belting, „Contemporary Art as Global Art: A Critical Estimate,“ 48.

síst á safneign Péturs og Rögnu. Pétur kynnti hugmyndina um rekstur Safns fyrir Ingibjörgu Sólrúnu

Gísladóttur, borgarstjóra Reykjavíkur, og í aðdraganda viðræðna um samstarfssamning skrifuðu

nokkrir vinir hjónanna bréf til borgarstjórans þar sem þeir töluðu fyrir samningnum og mikilvægi

samtímalistasafns af þessu tagi. Bandaríski myndlistarmaðurinn Roni Horn sendi snemma árs 2002

tölvupóst til borgarstjórans þar sem hún taldi upp kosti þess að opna Safn í Reykjavík en hún taldi

þá meðal annars liggja í því að í gegnum safnið yrði hægt að mennta samfélagið og efla

myndlistarlífið í borginni. Eins sendi Ólafur Elíasson, myndlistarmaður, Ingibjörgu Sólrúnu

meðmælabréf og líka Olga Sviblova, forstöðumaður Ljósmyndasafns Moskvu. Jafnframt skrifuðu

Kristján Steingrímur Jónsson, deildarforseti myndlistardeildar Listaháskóla Íslands, og

prófessorarnir Anna Líndal, Einar Garibaldi Eiríksson, Ingólfur Arnarsson og Tumi Magnússon bréf

fyrir hönd skólans en í bréfinu sögðu þau að stofnun alþjóðlegs samtímalistasafns að Laugavegi yrði

mikilvægt fyrir skólann meðal annars þar sem nemendur myndu þar fá aðgang að mikilvægum

listaverkum og góðum bókakosti.101

Í Safni varð einkasafn Péturs og Rögnu að stofnun en það hefur lengi fylgt einkasöfnurum að

reisa stofnun yfir safn sitt. Fyrstu tilhneigingar í þá átt sáust hjá söfnurum á borð við Duncan

Phillips, Katherine Dreier og Albert Barnes á framanverðri 20. öld.102 Árið 1927 opnaði Albert

Eugene Gallatin stofnun utan um ört stækkandi einkasafn sitt með verkum listamanna á borð við

Picasso, Braque og Matisse en stofnun hans (Gallery of Living Artists) var fyrsta safn

Bandaríkjanna sem var eingöngu helgað list lifandi listamanna.103 Þegar líða tók á öldina fór

stofnanavæðing einkasafna að færast í aukana og krafan varð meiri frá almenningi um að eiga

hlutdeild í einkasöfnum, ýmist með því að hluti þeirra væri sýndur inni á opinberum söfnum og

sýningarrýmum eða með því að reisa stofnun utan um þau.104 Sýningarrými risu yfir einkasöfn,

mörg hver með góðu geymsluplássi, bókasafni og starfsfólki og einkasöfnin tóku á sig mynd

sjálfseignarstofnana sem eru ekki reknar í hagnaðarskyni (e. non-profit organization).105 Með auknu

aðgengi almennings fóru einkasöfn að hafa meiri þýðingu í menningarlegu samhengi og einkasöfn

gáfu ekki aðeins til kynna smekk safnarans heldur fóru að standa sem heildarverk með innra

samhengi. Þannig voru það ekki einstaka verk sem höfðu gildi heldur safnið í heild.106

Þegar einkasöfn stækka ört verður oft nauðsynlegt að reisa rými yfir safneignina og í viðtali

hefur Pétur sagt að það „[hlyti] að vera skemmtilegra að hafa myndlist uppi við heldur en ofan í

101 Bréf í einkaeigu.
102 Stofnanir þeirra voru: Phillip's Memorial Gallery, 1918; Dreier, Société Anonyme, 1920; Barnes Foundation, 1922. 

Braddock, Collecting as Modernist Practice, 13. 
103 Buck og Greer, Owning Art: The Contemporary Art Collector's Handbook, 14.
104 Braddock, Collecting as Modernist Practice, 11.
105 Buck og Greer, Owning Art: The Contemporary Art Collector's Handbook, 268.
106 Braddock, Collecting as Modernist Practice, 11-12.

kössum og niðri í kjallara“.107 Hjá honum og Rögnu hefur löngunin frá upphafi söfnunarinnar verið

að gera myndlist almennt aðgengilegri almenningi og það hefur þá komið náttúrulega í kjölfarið að

vilja sýna einkasafn sitt.108 Öll sýningarrými á vegum Péturs og Rögnu hafa verið rekin án

hagnaðarsjónarmiðs, eingöngu til að sýna og miðla list. Líkt og Pétur hafa margir safnarar

tilhneigingu til að hallast að sýningarstjórn og í eigin sýningarrými geta þeir sett upp sýningar sem

ekki væri á þeirra færi annars staðar. Þá geta stofnanir einkasafnara leikið stórt hlutverk á svæðum

þar sem fjárveitingar frá hinu opinbera til lista eru takmarkaðar eða ekki fyrir hendi.

Stofnanavæðing einkasafna getur þannig falið í sér ákveðna gagnrýni á starfsemi opinberra

liststofnana og persónulegri sýn eins manns er þannig stillt upp sem mótvægi við yfirráðum þeirra. Í

mörgum tilfellum forðast einkasafnarar að nota orðið „safn“ (e. museum) yfir stofnun sína en sú

staðreynd er athyglisverð í ljósi Safns Péturs og Rögnu.109 Íslenska orðið „safn“ hefur þó víðari

merkingu en svo að það vísi bara til stofnunar safna (e. museum) og nær meðal annars til

samansafns hluta (e. collection), sauðahjarðar (sbr. fjársafn), birgða og fjölda.110 Hugmyndin að

nafninu er frá Rögnu komin en það var Roni Horn sem lagði til að nafninu yrði haldið á íslensku og

ekki þýtt yfir á ensku fyrir erlenda gesti. Horn lagði þannig til að íslenskum uppruna safnsins væri

haldið á lofti þar sem safnið er íslenskt þó að í því séu mörg erlend verk.111 Þó Safn Péturs og Rögnu

vísi til samansafn hluta frekar en stofnunar safns var þó með samstarfssamningnum við

Reykjavíkurborg leitast við að búa til varanlegt samtímalistasafn á Íslandi í líkingu við

samtímalistasöfn annars staðar en Pétri fannst vanta í íslenska flóru safn sem væri með

fastasýningar á safneigninni í bland við breytilegar sýningar. Listasafn Reykjavíkur er með

varanlegar sýningar einstaka listamanna, Errós í Hafnarhúsinu og Kjarvals á Kjarvalsstöðum, þar

sem einum listamanni er gerð góð skil en þar fyrir utan er í Listasafni Reykjavíkur sem og í

Listasafni Íslands bara breytilegar sýningar og hvergi hægt að sjá varanlegt yfirlit yfir íslenska

myndlistarsögu í gegnum tíðina.112 Krókur, Önnur hæð o g Safn í Bergstaðastræti og í Berlín eru

sýningarrými þar sem settar eru upp breytilegar sýningar á nokkurra mánaða fresti en Safn á

Laugavegi var meira í ætt við safn (e. museum) með fastasýningu, breytilegum sýningum, leiðsögn,

bókasafni o.fl.

107 Guðsteinn, „Listaverkasafnari af ástríðu,“ 28.
108 Meðal einkasafnara sem hafa gert einkasafn sitt aðgengilegt almenningi undir lok 20. aldar og í upphafi þeirrar 21. 

má nefna Ingvild Goetz (Sammlung Goetz, München, 1993), Dakis Joannou (Deste Foundation, Aþena, 1983), Don

og Mera Rubell (The Rubell Family Collection, Miami, 1993), Francois Pinault (Francois Pinault Foundation, 

Feneyjar, 2009), Christian Boros (Sammlung Boros, Berlín, 2008), Erika og Rolf Hoffmann (Sammlung Hoffmann,

Berlín, 1997), Eugenio López Alonso (Colección Júmex, Mexíkó-borg, 2001), Thomas Olbricht (me Collectors 

Room, Berlín, 2010).
109 Braddock, Collecting as Modernist Practice, 12-13.
110 Snara heimasíða. 
111 Ragna Róbertsdóttir og Pétur Arason, samtal við höfund, 12. ágúst 2014.
112 Pétur Arason, viðtal höfundar, 3. desember 2013.

3.3 Samstarfssamningur við Reykjavíkurborg

Þann 21. janúar 2003 var í Höfða undirritaður samstarfssamningur Reykjavíkurborgar og Péturs

Arasonar um rekstur alþjóðlegs samtímalistasafns sem byggði starfsemi sína á viðamikilli

listaverkaeign Péturs og Rögnu. Ingibjörg Sólrún Gísladóttir og Pétur undirrituðu samninginn og

auk þeirra kom að málinu Stefán Jón Hafstein formaður menningarmálanefndar. 113 Í

samstarfssamningnum kom fram að gegn 14 milljóna króna árlegu fjárframlagi Reykjavíkurborgar

myndi félagið Pétur Arason ehf. leggja til húsnæði við Laugaveg 37, listaverkaeign hjónanna auk

bóka í þeirra eigu. Húsnæðið skyldi notað til sýninga á safneigninni og á nýjum verkum eftir

erlenda listamenn auk íslenskrar nútímalistar og þar átti jafnframt að vera bókasafn og vinnuaðstaða

fyrir listfræðinga og myndlistarnemendur.114 Upphæðin átti að standa straum af rekstri safnsins hvað

varðar opinber gjöld og laun til starfsmanns sem yrði ráðinn í hálft starf. Samningstíminn var fimm

ár eða frá 1. janúar 2003 til 31. desember 2007. Í samningnum kom einnig fram að Listasafn

Reykjavíkur fengi aðgang að listaverkasafninu vegna sýninga á þeirra vegum og jafnframt að

félagið Pétur Arason ehf. fengi aðgang að listaverkasafni Listasafns Reykjavíkur í tengslum við

sýningar í Safni. Markmiðið með því að opna safnið almenningi var að „veita nýjum straumum inn í

íslenskt myndlistarlíf og stuðla að endurmati og gagnrýnni skoðun á möguleikum og tilgangi

myndlistar á Íslandi“ eins og fram kom í samningnum.115 Pétur lagði mikla áherslu á að

samningurinn væri fyrst og fremst samvinna og líkt og borgin kæmi til móts við hans óskir myndi

hann leggja sig fram um að standa undir þeirra óskum.116

Ingibjörg Sólrún og Stefán Jón voru bæði ánægð með ráðahaginn en Ingibjörg Sólrún sagðist

sannfærð um að safn af þessu tagi gerði borgina að öflugra samfélagi.117 Stefán Jón sagði að

tilfinnanlega hafi vantað samtímalistasafn í Reykjavík þar sem alþjóðleg list væri sýnd og sagði að

borgin væri mjög þakklát fyrir samstarfið. Hann sagði það breyta menningarlandslaginu og styrkja

miðborgina og að Pétur ætti heiður skilinn fyrir að bæta menningarlíf borgarinnar. Safn var viðleitni

til að styrkja Laugaveginn og menn sáu fyrir sér að með nábýli safnsins við Nýlistasafnið að

Vatnsstíg og i8 í Ingólfsstræti skapaðist spennandi vettvangur fyrir myndlist í hjarta miðbæjarins og

að starfsemin myndi styrkja hver aðra.118 Stefán Jón sagði jafnframt að miklu máli skipti að Pétur

ætti víðtæk sambönd erlendis og myndi koma til með að standa að sýningum erlendra listamanna á

Íslandi en í samningnum var falið að Pétur Arason ehf. fengi 400 þúsund krónur árlega til að bjóða

113 „Skiptir miklu máli fyrir menningarlandslagið í borginni,“ Morgunblaðið, 24.
114 „Samningur um samtímalistasafn undirritaður: Gerir samfélagið ríkara en ella,“ Morgunblaðið, 23. 

Samstarfssamningur um rekstur alþjóðlegs listasafns að Laugavegi 37, Reykjavík. 1. gr. 
115 Samstarfssamningur um rekstur alþjóðlegs listasafns að Laugavegi 37, Reykjavík. 1. gr. 
116 „Skiptir miklu máli fyrir menningarlandslagið í borginni,“ Morgunblaðið, 24.
117 „Samningur um samtímalistasafn undirritaður,“ Morgunblaðið, 23. 
118 „Skiptir miklu máli fyrir menningarlandslagið í borginni,“ Morgunblaðið, 24.

einum erlendum listamanni að sýna í safninu.119 Yfirlýst stefna Reykjavíkurborgar var að „efla

alþjóðleg tengsl og alþjóðlegan borgarbrag“ en Stefán Jón taldi að með nýja safninu myndi borgin

komast nær slíkum viðmiðum. Af orðum Ingibjargar Sólrúnar við undirritun samstarfssamningsins

er einnig ljóst að einkaframtak af þessu tagi var mikils metið og rennir stoðum undir það að

einkasafn geti haft áhrif í listsögulegu samhengi: „Hér er til þetta safn, ómetanlegt safn, og sá sem á

það er tilbúinn að opna okkur hinum leið að því. Það auðgar miðborgina, auðgar menningarflóruna

og gerir þetta samfélag ríkara en það ella væri.“120

Um aldamótin 2000 hafði menningarstarfsemin í Reykjavík farið að taka nokkrum

breytingum og samstarfssamningurinn við Pétur og Rögnu féll vel að nýjum áherslum sem voru að

mótast. Árið 2000 var Reykjavík ein af níu menningarborgum Evrópu (e. European Captial of

Culture) en á hverju ári frá 1985 hefur Evrópusambandið veitt einni eða fleiri borgum álfunnar

þennan titil. Markmið verkefnisins er að varpa ljósi á menningarlega sérstöðu einstakra borga og

sýna fjölbreytileika Evrópuþjóðanna sem og að auka tengsl milli þeirra. Markmið Reykjavíkur sem

menningarborgar voru meðal annars að auka hlut menningar í starfsemi borgarinnar og að vekja

Íslendinga til gagnrýnnar hugsunar um stöðu eigin menningar í alþjóðlegu samhengi.121 Fyrsta

menningarstefna Reykjavíkurborgar var samþykkt árið 2001 en hún hefur verið endurskoðuð með

reglulegu millibili þó grunnþættir hennar hafa haldist þeir sömu. Leiðarljós stefnunnar er að

„Reykjavík eflist sem höfuðborg menningar í landinu,“ að „sjálfsmynd borgarinnar byggi á

menningararfi, frjórri hugsun og frumkvæði“ og að „menningarlífið einkennist af fjölbreytni og

virkri þátttöku íbúa og gesta“. Í stefnunni eru skýr markmið borgarinnar í menningarmálum mótuð

en málaflokkar sem falla undir stefnuna eru meðal annars „menningarstofnanir Reykjavíkurborgar,“

„listir“ og „alþjóðleg menningarborg“. Formlegar menningarstofnanir Reykjavíkurborgar eru söfn á

borð við Listasafn Reykjavíkur, Ljósmyndasafn Reykjavíkur og Borgarbókasafnið en í

menningarstefnunni kemur fram að til að efla listalíf í borginni og endurspegla fjölbreytileika

menningarinnar skuli einnig gera þjónustusamninga og veita styrkjum til einstakra listamanna og

stofnana. Undir málaflokknum um Reykjavík sem alþjóðleg menningarborg er mikilvægi samvinnu

erlendra og íslenskra listamanna undirstrikað og þátttaka erlendra listamanna á íslenskum

myndlistarvettvangi talin lyftistöng fyrir listalífið.122 Á umfjöllunum að dæma var tilkoma

samtímalistasafns í Reykjavík, sem sýndi verk erlendra listamanna í bland við íslenska, langþráð og

kærkomin viðbót við menningarlífið og safnið hefur fallið vel að nýtilkominni stefnu borgarinnar í

menningarmálum. Erlent samstarf og tengsl voru bersýnilega talin mikilvæg og í umfjöllun

119 Jakob, „Listin styrkir miðborgina,“ 18. Samstarfssamningur um rekstur alþjóðlegs listasafns að Laugavegi 37, 

Reykjavík. 10. gr. 
120 „Samningur um samtímalistasafn undirritaður,“ Morgunblaðið, 23. 
121 „„Reykjavík - menningarborg Evrópu árið 2000“: Framkvæmdastjórnin tekur við undirbúningi,“ Morgunblaðið, 23.
122 Menning er mannrækt: Menningarstefna Reykjavíkurborgar 2009-2012.

fjölmiðla um opnun Safns var sérstaða þess í flestum tilvikum talin liggja í verkum erlendu

listamannanna í safneigninni sem hvergi væri að finna annars staðar í íslenskum söfnum.123

3.4 Gagnrýni á samstarfssamning

Á vordögum 2003 áttu sér stað skoðanaskipti í fjölmiðlum um samstarfssamning Reykjavíkurborgar

við Pétur og Rögnu og ýmsir höfðu uppi gagnrýnisraddir. Gagnrýnin beindist aðallega að því

fjárframlagi sem Pétri Arasyni ehf. var veitt sem sumum fannst koma niður á frjálsri

grasrótarstarfsemi og stofnunum á borð við Nýlistasafnið. Umræðan fór að mestu fram áður en Safn

var opnað en eftir það dró úr óánægjuröddum.

Í Lesbók Morgunblaðsins þann 12. apríl 2003 var birt grein eftir myndlistarmanninn Hannes

Lárusson sem bar yfirskriftina Yfirsjónir. Hannes sagði í greininni stofnun Safns þyrni í auga margra

listamanna og peningum borgarinnar illa varið. Hann hélt því fram að „einstaklingi haf[i] aldrei

verið gefnar jafn frjálsar hendur af opinberum aðilum til íhlutunar í íslenska myndlist, framgang

hennar og úrvinnslu, á jafn óljósum forsendum“. Hannes var sammála Pétri og Rögnu um að íslensk

söfn veittu of litlu fé til kaupa á erlendri samtímalist en taldi að með fjárveitingu til Safns hefði

borgin „keypt út“ þá einstaklinga sem iðnastir hafi verið við það og stofnað „samtímalistasafn

Reykjavíkurborgar“ undir formerkjum einkaframtaks. Jafnframt beindi Hannes gagnrýni sinni að

safneigninni sjálfri og sagði að verkin væru „mestan part smælki, míníatúrar og fjölfeldi“.124

Við undirritun samstarfssamningsins í Höfða í janúar hafði líka verið tilkynnt um fyrirhugaða

fjárveitingu til Nýlistasafnsins vegna flutninga safnsins og Ingibjörg Sólrún borgarstjóri sagðist

vonast til að geta gengið farsællega frá þeim málum sem fyrst. Geir Svansson þáverandi

framkvæmdastjóri Nýlistasafnsins sagðist hafa fulla trú á því að svo myndi verða þar sem hann teldi

mikinn skilning og vilja fyrir hendi hjá ráðamönnum um að styrkja safnið.125 Ásmundur

Ásmundsson myndlistarmaður tjáði sig um málið í Morgunblaðinu þann 3. maí en Ásmundur

gegndi þá embætti formanns stjórnar Nýlistasafnsins. Hann efaðist um að 80 milljóna króna framlag

borgarinnar til einkasafnara væri líklegt til að styrkja framsækna myndlist á Íslandi og vildi meina

að í samstarfssamningnum hefði komið fram að Pétri Arasyni ehf. væri frjálst að eyða þeim

peningum að vild. Ásmundur taldi líka að samningurinn vægi að tilvistargrundvelli Nýlistasafnsins

sem stæði frammi fyrir miklum fjárhagsörðugleikum og sagði Reykjavíkurborg ekki hafa staðið við

loforð um fjárframlög til safnsins.126 Margrét Elísabet Ólafsdóttir fagurfræðingur skrifaði einnig

123 „Skiptir miklu máli fyrir menningarlandslagið í borginni,“ Morgunblaðið, 24. Halldór Björn Runólfsson, 

„Alþjóðlegt samtímasafn,“ 35.
124 Hannes Lárusson, „Yfirsjónir,“ 5.
125 „Samningur um samtímalistasafn undirritaður,“ Morgunblaðið, 23. 
126 Ásmundur Ásmundsson, „Samtímalistasafn,“ 42.

grein í Morgunblaðið þar sem hún gagnrýndi ákvörðun menningarmálanefndar um að veita frekar

fjármunum til einkaaðila heldur en „öflugasta og langlífasta félagsrekna sýningarsal[ar]

samtímalistar í borginni [Nýlistasafnsins]“.127 Stefán Jón Hafstein formaður menningarmálanefndar

vísaði gagnrýninni á bug og dró fram sína hlið á málinu. Hann sagði að ekki væri rétt að

Reykjavíkurborg hefði svikið loforð um fjárveitingu til Nýlistasafnsins heldur hefði safninu verið

boðið féð og afþakkað. Hann sagði að samningurinn við Pétur Arason ehf. hefði ekki verið spurning

um annað hvort eða; að Safn hefði ekki „„tekið frá“ annarri menningarstarfsemi“.128

Það má velta fyrir sér undirliggjandi ástæðu þessarar togstreitu en á Íslandi hefur öflugasta

menningarstarfsemin í gegnum tíðina verið að frumkvæði listamanna sjálfra og framtaks þeirra.

Listamannarekin rými hafa verið helsti vettvangur fyrir listamenn að sýna verk sín en ástæðu þess

má rekja til lítils markaðar fyrir starfsemi viðskiptagallería og safnara hér á landi. Það hafði ekki

sést fram að þessu að framtak einkasafnara færi inn í fjárlög borgarinnar og olli því umróti í fyrir

fram mótuðum listheimi á Íslandi sem einkenndist af grasrótarstarfsemi sem var vön að berjast í

bökkum við að halda starfsemi sinni lifandi. Árið 2000 birtist í bandaríska listtímaritinu Art in

America umfjöllun listgagnrýnandans og sýningarstjórans Gregory Volk um listalífið á Íslandi en

Volk hefur lengi skrifað fyrir tímaritið og verið ötull í skrifum um íslenska list. Í greininni gerði

hann úttekt á sýningum íslenskra listamanna í Reykjavík og erlendis og komst að þeirri niðurstöðu

að Ísland væri hratt að færast í átt til meiri heimsborgarbrags og að íslenskir listamenn væru að laga

sig að og mæta alþjóðlegum listmarkaðskröfum.129 Volk sagði ástæðu þess að svo mörg

listamannarekin rými og frumkvæði hefðu verið starfrækt á Íslandi í gegnum árin væri skortur á

söfnurum og sýningarstjórum sem létu sig samtímalist varða en í því samhengi nefndi hann Pétur

Arason sem hefði með stóru einkasafni sínu og sýningarhaldi haft mikil áhrif á

menningarumhverfið á Íslandi.130 Þremur árum síðar var samningurinn um rekstur Safns gerður og

þrátt fyrir óánægju í upphafi var með samningnum verið að færast í átt til alþjóðlegri strauma og

áherslna úti í heimi sem höfðu ekki enn náð almennilegri fótfestu hér á landi.

127 Margrét Elísabet Ólafsóttir, „Hugsjónir menningarmálanefndar,“ 31.
128 Stefán Jón Hafstein, „Ábendingar vegna umræðu um samtímalistasafn,“ 27. Frekari innlegg í umræðuna, sjá: 

Hannes Lárusson, „Gegnsæi,“ 31. Halldór Björn Runólfsson, „Hið gegnsæja gól,“ 30. Halldór Björn Runólfsson, 

„Að loknum ýfingum,“ 33. Einar Falur Ingólfsson, „List sem á erindi,“ 24. Helgi Þorgils Friðjónsson, „Safn,“ 34.
129 Volk, „Art on Ice,“ 41.
130 Ibid., 45. Volk sagði: „As just about every artist you meet readily confirms, he [Pétur] has contributed as much as 

anyone to creating the culture for contemporary art that now exists in Iceland.“

3.5 Starfsemi Safns

Þann 11. júní 2003 var Safn opnað almenningi á Laugavegi en helgina áður hafði safnið verið opnað

fyrir boðsgesti. Í einkasafni Péturs og Rögnu voru á þessum tíma um 400 verk, þar af 250 eftir

erlenda listamenn en um 150 eftir íslenska.131 Safn náði yfir allar þrjár hæðir hússins að Laugavegi

37 eða rúmlega 500 fermetra gólfflöt en þetta var fyrsta sýningarrými Péturs og Rögnu sem var

hugsað einvörðungu sem safn og gegndi ekki öðrum tilgangi líkt og fyrri rými þeirra. Pétur og

Ragna fluttu út til að rýma fyrir safninu og Pétur seldi Levi's-umboðið og helgaði sig því alfarið

safninu.132 Styrkurinn frá Reykjavíkurborg samsvaraði leigu á húsnæðinu og gerði þeim kleift að

hafa safnið opið fimm daga vikunnar (mið.-sun.). Pétur sá sjálfur um rekstur Safns og vann við það

endurgjaldslaust. Hann annaðist uppsetningar og umsjón sýninga en réð til sín starfsmann í hálft

starf.133 Markús Þór Andrésson sýningarstjóri vann þar í 2 ár og við af honum tók Birta

Guðjónsdóttir sýningarstjóri. Einnig vann Guðfinna Mjöll Magnúsdóttir í Safni í nokkra mánuði.

Miklar breytingar voru gerðar á húsinu áður en Safn var opnað en Ásmundur Hrafn Sturluson

arkitekt teiknaði breytingarnar. Meðal annars var á fyrstu hæðinni útbúin aðstaða fyrir starfsmann

og á efstu hæðina voru settir nýjir gluggar sem hleyptu góðri birtu inn í rýmið. Efsta hæðin

samanstóð af miðrými og nokkrum öðrum smærri rýmum og í einu þeirra var bókasafn þar sem fólk

gat sest niður og litið í myndlistartengdar bækur í eigu Péturs og Rögnu. Bókasafnið var mikið

notað og iðullega var þar setið alla daga. Listaháskóli Íslands notaði það og sýningarnar í Safni

mikið til kennslu og oft komu hópar í skipulagðar heimsóknir og fengu leiðsögn um safnið og

sýningarnar sem Pétur eða starfsmennirnir sáu um.134 Almennt var talið að húsnæði safnsins gerði

samtímamyndlist góð skil þar sem hún birtist í öðru ljósi en í stórum sýningarsölum safna og

gallería. Í Safni gafst kostur á því að sjá verkin í miklu návígi sökum smæðar rýmisins og tilfinning

fékkst fyrir því að hægt væri að hafa samtímamyndlist heima hjá sér.135 

Spurður út í þá ákvörðun að flytja að heiman til að veita almenningi aðgang að safninu sagði

Pétur að um væri að ræða listaverk sem honum þætti vænt um og hann langaði til að kæmu fyrir

augu almennings. Stór hluti af listaverkeigninni hafði fram að þessu verið í geymslu og eins og

Pétur hefur sagt að þá er skemmtilegra að hafa verk til sýnis heldur en í geymslu. Pétur hefur einnig

sagt að drifkrafturinn að baki því að opna safn sitt almenningi sé svipaður og hjá myndlistarmanni;

samfara því að skapa eða eignast góð verk og vera stoltur af þeim er gaman að hafa kost á því að

miðla.136 Pétur sagði að með tilkomu Safns rættist það sem hann hefði óskað sér alla tíð því

131 Jakob, „Listin styrkir miðborgina,“ 18. 
132 Myndir 7 og 8. Guðsteinn, „Listaverkasafnari af ástríðu,“ 28. „Gallabuxur á Laugavegi,“ Morgunblaðið, 16.
133 Samstarfssamningur um rekstur alþjóðlegs listasafns að Laugavegi 37, Reykjavík. 2. gr.
134 Ragna Róbertsdóttir, viðtal höfundar, 3. júní 2014.
135 Schön og Jón Proppé, „Pétur Arason, collector and curator“.
136 Pétur Arason, viðtal höfundar, 3. desember 2013.

uppáhaldsstaða safnarans væri að vera daglega með verkum sínum.137 Í viðtali í Fréttablaðinu í

janúar 2003 sagði Pétur það nauðsynlegt fyrir Íslendinga að eiga aðgang að verkum helstu

listamanna samtímans. Að hans mati vantaði fastar sýningar á íslensk söfn og honum fannst mikill

galli að ekki væri hægt að ganga að ákveðnum verkum vísum því sýningar væru síbreytilegar og

stæðu yfir í stuttan tíma í senn. Pétur gerði sitt til að bæta úr þessu en í Safni var lögð áhersla á að

ákveðin lykilverk væru til sýnis að staðaldri og nýjar breytilegar sýningar fléttuðust inn í

fastasýningu úr safneigninni.138

Ragna Sigurðardóttir fjallaði um opnunarsýningu Safns í Lesbók Morgunblaðsins nokkrum

dögum eftir opnun en sýningin samanstóð af verkum íslenskra og erlendra listamanna úr

safneigninni. Um helmingur einkasafnsins var til sýnis en þegar komið var inn á fyrstu hæð gat

meðal annars að líta verk eftir Ólaf Elíasson, textaverk Lawrence Weiner, fjörugrjót Richard Long

og fuglamyndir Roni Horn. Á annarri hæð var meðal annars sameiginlegt verk Finnboga

Péturssonar og Rögnu Róbertsdóttur, uppblásin sundlaug Céleste Boursier-Mougenot og verk eftir

Hrein Friðfinnsson, Hrafnkel Sigurðsson, Gabríelu Friðriksdóttur, Söruh Lucas og Roman Signer. Á

þriðju og efstu hæðinni voru til dæmis verk eftir Stanley Brouwn, Gerwald Rockenschaub og

Richard Tuttle.139 Í september hófst svo vetrardagskrá Safns með gerningi Ásdísar Sifjar

Gunnarsdóttur, „Árstíðirnar,“ og eftir það voru nýjar sýningar settar upp á nokkurra mánaða fresti

og fastasýningin var aðlöguð að þeim.140 Það sem eftir var af árinu 2003 voru settar upp sýningar á

nýjum verkum eftir Adam Barker-Mill og Hrafnkel Sigurðsson, yfirlitssýning á verkum Hreins

Friðfinnssonar og fimm nýjar DVD-teiknimyndir eftir Lawrence Weiner voru sýndar á efstu

hæðinni.141

3.6 Safni lokað á Laugavegi

Í september árið 2007 birtist í Fréttablaðinu úttekt Páls Baldvins Baldvinssonar á

menningarstarfsemi í miðborginni en þar kom fram að mörg sýningarrými stæðu frammi fyrir

húsnæðis- og geymsluvanda og flutningar eða starfslok væru yfirvofandi. Safn Péturs og Rögnu var

þar á meðal því samstarfssamningur við Reykjavíkurborg var að renna út og útlit fyrir að

137 „Nú rætast óskirnar,“ Dagblaðið Vísir, 14.
138 Guðsteinn, „Listaverkasafnari af ástríðu,“ 28.
139 Ragna Sigurðardóttir, „Listsköpun við Laugaveg,“ 14. Að auki voru á sýningunni verk eftir Carl Andre, Donald 

Judd, Peter Fischli og David Weiss, Ben Vautier, Dieter Roth, Daniel Buren, Hamish Fulton, Bernd og Hillu Becher,

Ilya Kabakov, Joep van Lieshout, Adrian Schiess, Jyrki Parantainen, Sigurð Guðmundsson, Kristján Guðmundsson,

Ingólf Arnarsson, Birgi Andrésson, Magnús Pálsson, Hörð Ágústsson, Daníel Magnússon, Særúnu Stefánsdóttur og 

Kristinn Harðarson. 
140 „Vetrarstarf Safns hefst með gjörningi,“ Morgunblaðið, 25.
141 Þóroddur Bjarnason, „DVD,“ 32. 

samningurinn yrði ekki framlengdur.142 Sú varð raunin og með sýningu á verkum Kristjáns

Guðmundssonar var dyrum Safns að Laugavegi 37 lokað þann 31. desember 2007.143

Á haustmánuðum áður en Safni var lokað bar nokkuð á umfjöllunum í fjölmiðlum þar sem

fólk mælti gegn lokun Safns. Guðrún Erla Geirsdóttir myndlistarmaður og Oddný Sturludóttir sátu

báðar í menningar- og ferðamálaráði Reykjavíkur fyrir hönd Samfylkingarinnar og skrifuðu

sameiginlega ályktun í Fréttablaðið þar sem þær hörmuðu yfirvofandi lokun Safns.144 Marianne

Ping Huang, skorarformaður lista- og menningarfræðideildar Kaupmannahafnarháskóla og

meðlimur í dómnefnd til bókmenntaverðlauna Norðurlandaráðs, og Tania Örum, lektor í lista- og

menningarfræðideild Kaupmannahafnarháskóla, skrifuðu jafnframt grein í Morgunblaðið en þær

höfðu komið í tíðar heimsóknir til Íslands á síðustu árum, ferðast um landið og heimsótt helstu

menningarstofnanir og sýningar í Reykjavík. Mestu upplifunina sögðu þær hafa verið þegar þær

fundu Samtímalistasafnið Safn á Laugavegi og sáu samankomin verk heimsþekktra alþjóðlegra

listamanna á borð við Pipilotti Rist, Dieter Roth, Donald Judd, Ilya Kabakov, On Kawara og Carl

Andre við hlið verka íslenskra listamanna. Þær sögðu að Safn væri meira en listaverkasafn og

sýningarrými heldur væri það „lifandi vitnisburður um alþjóðleg tengsl Íslands og umheimsins í

myndlist á síðari hluta tuttugustu aldar“.145 Þær tjáðu furðu sína á því að svo mikilvægur hluti af

menningarsögu Íslands væri í einkaeign en ekki í eigu hins opinbera og mótmæltu lokun Safns:

„Ekki slá hendinni á móti íslenskri menningarsögu sem sýnir svo vel hin fjörlegu samskipti Íslands

og listamanna úr öllum heimshornum, listamanna sem eru að geta sér æ meira orð og eiga eftir að

hafa mikil áhrif á 21. öldina.“146

Svipað viðhorf birti Fríða Björk Ingvarsdóttir í Morgunblaðinu árið 2009 þar sem hún

harmaði það að ekkert alþjóðlegt samtímalistasafn væri til á Íslandi eftir að Safni hafði verið lokað

rúmu ári áður. Hún sagði að erfitt væri að gefa sanna mynd af íslenskri myndlist nema setja hana í

samhengi við alþjóðlegar stefnur og strauma og að betri skilningur fengist á list íslenskra listamanna

ef hún væri borin saman við list erlendra kollega þeirra: „Skilningur okkar á Kristjáni

Guðmundssyni er dýpri ef við þekkjum Donald Judd, á Kristni Hrafnssyni ef við höfum séð

Lawrence Weiner […] Þannig mætti lengi telja.“147

Meðalaðsókn í Safn á ári var um 14-16 þúsund gestir en á síðustu tveimur árunum sem Safn

var starfrækt komu um 20 þúsund gestir hvort árið og því ljóst að áhugi almennings var fyrir hendi

142 Páll Baldvin Baldvinsson, „Samtímalist hverfur frá Laugavegi,“ 6. 
143 Ragna Sigurðardóttir, „Tímalínur,“ 24.
144 Gerla og Oddný Sturludóttir, „Safn við Laugaveg,“ 28.
145 Ping Huang og Örum, „Haldið Safninu!“ 10.
146 Ibid.
147 Fríða Björk Ingvarsdóttir, „Hugsunarháttur eyþjóðar,“ forsíða.

og aðsókn eftir því.148 Safneignin hafði vaxið og samanstóð við lokun af um 750 verkum sem var þá

pakkað niður og færð í kjallara að Vatnsstíg þar sem þau voru að stórum hluta í geymslu þar til Safn

var opnað í nýju sýningarrými að Bergstaðastræti árið 2013. Safn þótti mikilvægur hluti af

menningarlífi landsins og synd að sjá á eftir því loka eftir einungis fimm ára starfstíma. Það var

álitið mikilvægt að hafa verk erlendra listamanna á Íslandi og hafa þau aðgengileg almenningi. Með

samanburði íslenskra og erlendra listamanna á sýningunum í Safni fékkst ný sýn á listasöguna og

tengsl íslenskra listamanna við umheiminn voru undirstrikuð; tengsl sem höfðu alltaf verið til staðar

en skort hafði vettvang á Íslandi þar sem þau voru færð fram í dagsljósið og haldið á lofti. 

3.7 Safn á Bergstaðastræti og í Berlín

Fyrsta sýningin sem var formlega opnuð í Safni í Bergstaðastræti 52 var sýningin „Magn, gæði:

Dieter Roth og nokkrir félagar“ sem Markús Þór Andrésson stýrði en sýningin stóð yfir frá 11.

janúar til 2. mars 2014. Á sýningunni voru bókverk, teikningar og grafíkverk eftir Dieter Roth auk

verka eftir nokkra félaga hans og samstarfsfólk; Dorothy Iannone, Hörð Ágústsson, Joseph Beuys,

Jón Gunnar Árnason, Kristján Guðmundsson, Magnús Pálsson, Ragnar Kjartansson og Sigríði

Björnsdóttur. Árið á undan opnun sýningarinnar höfðu Pétur og Ragna stillt upp í safninu verkum úr

safneigninni án þess að um formlega sýningu væri að ræða en þar gat að líta verk eftir Bernd og

Hillu Becher, Hrein Friðfinnsson, Jóhann Eyfells, Lawrence Weiner, Ólaf Elíasson, Roger Ackling

og Sigurð Guðmundsson. Sýningarrými Safns er á jarðhæð hússins og stórir gluggar og góð lýsing

gefa gestum og vegfarendum innlit inn í safnið frá götunni og listinni er þannig miðlað beint út í

borgarrýmið.149

Í mars 2014 var Safn opnað í Berlín en Pétur og Ragna eru búsett þar hluta úr ári. Þar eru

settar upp sýningar á verkum úr einkasafninu og áhersla er lögð á sýningar eins eða tveggja

listamanna frekar en stærri samsýningar. Tvær sýningar verða haldnar á ári sem standa yfir í um

fimm mánuði í senn en með því er fólki gefinn rúmur tími til að skoða sýningarnar og fleiri

áhorfendum gefst tækifæri á að sjá þær. Markmiðið með Safni í Berlín er að gera einkasafnið

aðgengilegt á alþjóðlega vísu og skapa jafnframt vettvang til að sýna verk íslenskra listamanna

erlendis.150 Safnið er á Levetzowstraße 16 en fyrsta sýningin var „The light of day - Magma works“

með verkum Rögnu Róbertsdóttur og Lawrence Weiner auk eins verks eftir Richard Long.

Katharina Wendler var sýningarstjóri sýningarinnar sem stóð yfir dagana 14. mars-31. júlí 2014 en

safninu er svo lokað í ágúst. Í viðtali við Wendler kemur fram að með opnunarsýningu Safns í

148 Ragna Róbertsdóttir, viðtal höfundar, 21. nóvember 2012.
149 Myndir 9 og 10.
150 Wendler, viðtal í tölvupósti, 5. júlí 2014.

Berlín hafi þau leitast við að kynna sýningarrýmið á þessum nýja vettvangi og jafnframt að kynna

uppruna og eðli einkasafnsins fyrir listheiminum í Berlín. Sýningin vísar því sterkt til íslensks

hugarheims og náttúru auk þess sem þar er teflt saman íslenskum og erlendum listamönnum sem

vinna eftir nálgunum mínímalisma og konseptlistar.151 Næsta sýning sem er fyrirhuguð er sýningin

Cause/Consequence á verkum Kristjáns Guðmundssonar sem verður opnuð 11. september 2014,

einnig í sýningarstjórn Wendler, en með þeirri sýningu er reynt að varpa ljósi á íslenska

hugmyndalist á áttunda áratugi 20. aldar.152

Á Íslandi er safn Péturs og Rögnu eina einkasafnið, fyrir utan söfn banka og fyrirtækja, sem er

aðgengilegt almenningi í eigin sýningarrými en í Berlín fellur Safn inn í flóru slíkra safna.153 Mörg

einkasöfn eru þar opin almenningi að staðaldri eða samkvæmt samkomulagi og söfnin eiga það flest

sameiginlegt að innihalda og sýna alþjóðleg samtímalistaverk. Líkt og Safn einkennast söfnin mörg

hver af verkum frá ákveðnu tímabili eða einskorðast við vissa miðla en í safni Jochens Kienzle

(Kienzle Art Foundation) er til að mynda áhersla lögð á hugmyndalist, Timo Miettinen (Salon

Dahlmann) safnar aðallega málverkum og teikningum og í safni Christians Boros (Sammlung

Boros) er að finna verk listamanna sem komu fram eftir 1990.154 Í Sammlung Hoffmann og

Sammlung Boros þarf að panta tíma fyrir fram og ekki er mögulegt að fara í gegnum sýningar án

leiðsagnar í hópi. Boros-safneignin er staðsett í gömlu byrgi frá stríðstímum en heimili safnaranna

er í viðbyggingu á efstu hæðinni og eins er Hoffmann-safneignin felld að heimili eigandans Eriku

Hoffmann. Þar fæst því meiri tilfinning fyrir því að um einkasafn sé að ræða, eins og var raunin á

Annarri hæð, en Safn Péturs og Rögnu á Levetzowstraße er meira í ætt við hefðbundið gallerí í

hvítu, björtu sýningarrými og fátt við fyrstu sýn sem bendir til þess að það sé í einkaeigu.

151 Myndir 11 og 12.
152 Wendler, viðtal í tölvupósti, 5. júlí 2014.
153 Meðal opinna einkasafna í Berlín má nefna: me Collectors Room (Thomas Olbricht), Sammlung Hoffmann (Erika 

og Rolf Hoffmann), Bastian (Celine, Heiner og Aeneas Bastian), Sammlung Boros (Christian Boros), Salon 

Dahlmann (Timo Miettinen), Collection Arthur de Ganay (Arthur de Ganay), Haubrok projects (Barbara og Axel 

Haubrok), Jarla Partilager (Gerard de Greers) og Kienzle Art Foundation (Jochen Kienzle). Sjá Index Berlin 

heimasíða.
154 „Informationen: Kienzle Art Foundation.“ „Sammlung Boros.“ „Die Sammlung.“

4 Kenningar Pierres Bourdieu í samhengi söfnunar
Á síðari hluta 20. aldar setti franski félagsfræðingurinn Pierre Bourdieu (1930-2002) fram

hugmyndir á sviði félags- og mannfræði sem lutu að skynjun, félagslegum bakgrunni og

persónubundinni reynslu einstaklinga. Kenningar Bourdieus geta hjálpað til við að varpa ljósi á

ástæður söfnunar og hvatirnar þar að baki en hann beindi meðal annars rannsóknum sínum að

listheiminum og skilgreindi hugtökin habitus, svið, illusio, libido og auðmagn sem áhugavert er að

skoða í tengslum við einkasafnara. 

4.1 Habitus, svið, illusio, libido og auðmagn

Bourdieu hafnaði því viðhorfi að til væri hinn algeri vitsmunamaður (e. intellectual prophet/total

intellectual) og setti fram kenningar, byggðar á félagsfræðirannsóknum, ljósmyndum og viðtölum,

um það að dómgreind og smekkur mótuðust af ytri áhrifum og félagslegri stöðu. Hann hélt því fram

að smekkur væri lærður og byggðist á þeirri þekkingu sem einstaklingar hefðu tileinkað sér innan

ákveðins sviðs. Samkvæmt Bourdieu skiptist hið félagslega rými upp í afmörkuð svið sem hvert

lýtur ákveðnum leikreglum (illusio) sem einkenna sviðið og ljá því merkingu. Fólk tekur sér stöðu

innan tiltekins sviðs út frá habitus sínum en habitus er það hugtak sem Bourdieu kýs að nota yfir

bakgrunn, venju eða lífshætti einstaklinga. Það sem svo knýr fólk áfram innan sviðs er félagsmótuð

ástríða (libido) og áhugi en jafnframt hagsmunir.155 

Bourdieu nefnir sem dæmi nokkur svið sem fyrirfinnast innan hins félagslega rýmis en svið

lista er eitt þeirra. Svið myndlistar fellur þar undir en þeir sem taka sér stöðu innan þess sviðs

sameinast í áhuga sínum á myndlist og eru gjarnan einstaklingar með myndlistartengda menntun á

borð við listamenn, listfræðinga og sýningarstjóra. Einnig geta það verið einstaklingar með sértæka

þekkingu fengna með öðru móti en í gegnum háskólanám eða einlægir áhugamenn um myndlist.

Þeir sem standa innan myndlistarsviðsins haga sér eftir leikreglum þess (illusio) og trúa á gildi

sviðsins.156 Hægt er að segja að svið einkasöfnunar sé undirsvið myndlistarsviðsins en ástæða þess

að margir einkasafnarar taka sér stöðu innan sviðsins er félagsmótuð ástríða sem býr í þeim og

forsendur þeirra eru áhugi á listum en jafnframt hagur. Samkvæmt Bourdieu er áhugi oftast tengdur

hagsmunum en í tilfelli einkasafnara má leiða að því líkum að hagsmunirnir séu tvíþættir. Annars

vegar bera þeir hag listamanna fyrir brjósti og styrkja vinnu þeirra og hins vegar vilja þeir sjálfir

eignast góð verk og veglegt listaverkasafn.

Bourdieu skilgreinir fjórar gerðir auðmagns sem fólk getur búið yfir sem hafa mismunandi

155 Davíð Kristinsson, „Inngangur,“ 12-13.
156 Ibid., 13-14.

gildi á ólíkum sviðum. Þeir sem standa innan ákveðins sviðs eru sannfærðir um að sá auður sem er

ráðandi á sviðinu sé það sem mestu skiptir og að hann sé eftirsóknarverður. Helstu tegundir auðs

samkvæmt skilgreiningu Bourdieus eru félagslegur auður, efnahagslegur auður, táknrænn auður og

menningarauður. Til menningarauðs telst meðal annars þekking tengd menningu eða eignir á borð

við bækur og listaverk. Menningarauður getur verið meðvitað áunninn og stofnanabundinn þar sem

auðurinn felst til að mynda í prófgráðu en menningarauður getur líka fengist ómeðvitað með skoðun

og samanburði og er þá bundinn uppeldi og reynslu. Félagslegur auður felst í samböndum,

fjölskyldutengslum og kunningsskap og efnahagslegur auður fæst með fjármagni eða eignum.

Táknrænn auður felst svo í frægð og virðingu eða titlum á borð embættis- og aðalstitla.157 Hægt er

að breyta einni tegund auðs í aðra og flytja milli sviða. Þannig getur dýrt háskólanám

(efnahagslegur auður) skilað sér í prófgráðu (menningarauði) sem verður til þess að virðing

viðkomandi eykst (táknrænn auður).158

Segja má að á sviði myndlistar búi Pétur Arason yfir öllum fjórum tegundum auðs sem

Bourdieu lýsir. Hann býr yfir sérhæfðri þekkingu sem hann hefur áunnið sér með skoðun og

lærdómi og öðlast gegnum uppeldi (menningarauður). Hann býr yfir fjármagni og kunningsskap

sem hefur gert honum kleift að eignast listaverk (efnahagslegur og félagslegur auður) og hann nýtur

virðingar fyrir það sem hann hefur komið til leiðar (táknrænn auður).

Bourdieu talar um að holdgervingur gilda tiltekins sviðs dragi þau ekki í efa. Þannig verða

gildin svo stór hluti af habitus einstaklingsins, illusio (leikreglur) sviðsins svo fastmótað í hann og

libido (hin félagsmótaða ástríða) svo sterkt að ekki þarf að efast eða spyrja spurninga. Aðspurður út

í ástæður söfnunar sinnar hefur Pétur sagt: 

[Þ]ú bara safnar af því þig langar til þess. Það er ekki vegna þess þig langi einhvern

tímann eftir einhver ár að gefa þetta [...] Það er ekki mótifasjónin [...] Þú bara safnar af

því að það er árátta [...], þig langar til þess, þú ert ekkert að pæla í neinu öðru [...]159

Söfnunin er því að hluta knúin áfram af eins konar undirliggjandi, óáþreifanlegum krafti sem verður

Pétri eðlislægur og þannig má velta því fyrir sér hvort Pétur standi sem holdgervingur sviðs

einkasafnara.

157 Davíð Kristinsson, „Inngangur,“ 14-15.
158 Ibid., 15.
159 Pétur Arason, viðtal höfundar, 3. desember 2013.

4.2 Skynjun og skilningur á list

Kenningar Bourdieus lúta meðal annars að því að stór hluti af þeirri þekkingu sem við búum yfir og

hæfileikar til að nýta þessa þekkingu, setja hluti í samhengi og vera gagnrýninn felist í félagslegum

bakgrunni og persónubundinni reynslu hvers og eins. Bourdieu segir að menntun á sviði lista, hvort

sem hún er meðvituð eða ómeðvituð, stofnabundin eða ekki, fjölbreytt eða sértæk, geri það að

verkum að listskynjun og -skilningur verður náttúrulegur og eðlislægur sem gerir fólki kleift að

greina á milli góðs og slæms og þess hvort hlutir (listaverk) hafi gildi eða ekki.160 Bourdieu segir: 

Þannig er stefnumótið við listaverkið ekki „ást við fyrstu sýn“ eins og almennt er talið,

og innlifunin, die Einfühlung, sem er unaður listunnandans, hefur að forsendu

hugarstarf, túlkunar- eða aflyklunaraðgerð, sem felur í sér beitingu uppsafnaðrar

þekkingar, menningarfærni.161

Og um skynjun og skilning á listaverkum segir Bourdieu:

Listaverk hefur merkingu og gildi aðeins fyrir þann sem býr yfir lyklinum sem það er

lyklað í. Meðvituð eða ómeðvituð beiting skynjunar- og matskerfa [...] er undirliggjandi

forsenda þeirrar grunnþekkingar sem felst í því að bera kennsl á stíl einhvers tímabils,

skóla eða höfundar, og yfirleitt fyrir því að bera kennsl á innri rökvísi verka, sem aftur

er forsenda þess að unnt sé að njóta fegurðar þeirra.162

Í greininni Outline of a Sociological Theory of Art Perception (Á frummáli Éléments d'une théorie

sociologique de la perception artistique) fjallar Bourdieu meðal annars um skilning og skynjun á

nútíma- og samtímalist, eða list sem er í andstöðu við ríkjandi gildi. Hann segir að læsileiki

samtímalistaverks, hvernig fólk skilur það og meðtekur, ráðist af því hvernig sambandi skapari þess

viðheldur við það sem áður var og í því samhengi gerir Bourdieu greinarmun á klassískum

tímabilum (e. classical periods) og roftímabilum (e. periods of rupture). Á klassískum tímabilum

nær stíll hámarki sínu og fullkomnun og listamenn vinna að því marki að ná fram og jafnvel

þurrausa þá möguleika sem liggja í stílnum. Á roftímabilum eru ný viðmið sett sem geta af sér ný

skapandi kerfi þvert á þær hefðir og þau gildi sem fyrir eru.163 Bourdieu segir að listræn skynjun sé

óhjákvæmilega söguleg; að hún taki til aðgreiningar og vensla og þess greinarmunar sem gerður er

á milli stíltegunda. Til að skilja list roftímabila þurfi að vera meðvitaður um söguna og búa yfir

160 Bourdieu, „Outline of a Sociological Theory of Art Perception,“ 217.
161 Bourdieu, „Aðgreining: félagsleg gagnrýni smekkvísinnar,“ 36.
162 Ibid., 35.
163 Bourdieu, „Outline of a Sociological Theory of Art Perception,“ 225.

ákveðinni menningarfærni.164 Bourdieu segir: 

Þessi færni sem er að mestu leyti fengin með því einfaldlega að umgangast listaverk -

það er með ósjálfráðum lærdómi hliðstæðum þeim sem gerir kleift að þekkja kunnugleg

andlit án þess að styðjast við meðvitaðar reglur eða mælikvarða - er yfirleitt á sviði

reynsluþekkingar.165

Grein Bourdieus var fyrst birt árið 1968 en Bourdieu talar um þann tíma sem tímabil stöðugs rofs

(e. periods of continued rupture).166 Tímabilið frá um 1962 til 1975 var Pétri hugleikið en ásjóna

einkasafns hans er að stórum hluta list frá því tímabili. Flúxus, mínímalismi og konseptlist voru að

ryðja sér til rúms og viðhorf fólks til lífsins og listarinnar tók breytingum en 1962 tengist upphafi

Flúxus og 1975 markar lokaferli mínímalismans. Pétur fékk mikinn áhuga á því sem var í gerjun á

tímabilinu og kynnti sér nýjustu strauma og stefnur, meðal annars í gegnum breska tímaritið Studio

International sem að mati Péturs var á þeim tíma eitt besta blaðið sem fjallaði um nútímalist. Pétri

þótti hin nýja list óvenjuleg og botnaði ekki í henni í fyrstu. Hún snerti þó við honum og ýfði upp

tilfinningar sem vöktu áhuga á að vita væri í gangi.167 Í viðtali segir Pétur: 

Það er oft góðs viti, [...] um leið og þú [...] verður reiður við einhverju þá getur það

verið [...] áhugavert. [...] Og þetta var einhver svoleiðis tilfinning, [...] að maður varð

einhvern veginn að skilja þetta, hvað væri í gangi.168

Í ritgerðinni Myndbreyting smekksins frá 1980 talar Bourdieu um kraftaverkið sem á sér stað þegar

maður mætir listaverki og lýsir því á eftirfarandi hátt: 

Það að uppgötva eitthvað sem maður hefur smekk fyrir jafngildir því að uppgötva

sjálfan sig, uppgötva það sem maður vill [...], það sem maður vildi sagt hafa en kom

ekki orðum að, og manni var því ekki kunnugt um.169

Í greininni „Samtímann og annað ekki…“ sem Halldór Björn Runólfsson skrifaði í tilefni

sýningarinnar „Áráttu“ á verkum úr einkasafni Péturs og Rögnu í Gerðarsafni árið 2000 bendir

Pétur á að samtímalist sé ekki auðveld viðfangs, meðal annars þar sem svo margar stefnur og stílar

164 Bourdieu, „Aðgreining: félagsleg gagnrýni smekkvísinnar,“ 38.
165 Ibid., 38-39.
166 Pierre Bourdieu, „Outline of a Sociological Theory of Art Perception,“ 225.
167 Pétur Arason, viðtal höfundar, 3. desember 2013.
168 Ibid.
169 Bourdieu, „Myndbreyting smekksins,“ 47.

þrífist samtímis og hlutirnir þróist og breytist hraðar en áður.170 Þrátt fyrir það hefur Pétur löngum

haft skýra sýn og verið næmur fyrir þeim straumum sem eiga sér stað hverja stundina. Í greininni

kemur jafnframt fram að það sem einkenni verkin í einkasafni hans sé lágur aldur verkanna en þau

hafi flest verið keypt skömmu eftir að þau voru gerð. Pétur og Ragna safna samtímalist, list

roftímabila samkvæmt Bourdieu, en sú list sem þau hafa safnað hefur haldið velli og hefur gildi enn

í dag. Í safni þeirra eru verk eftir helstu forvígismenn mínímalisma og konseptlistar sem og þá

íslensku listamenn sem unnu eftir þeim áherslum. Pétur og Ragna hafa því safnað verkum eftir

ákveðna kynslóð listamanna og þar sem þau hafa staðið fyrir sýningarhaldi og komið verkum sínum

fyrir sjónir almennings hefur þessi list ef til vill fengið meiri athygli en önnur. Listaverkasafnarar

geta komið miklu til leiðar með söfnun sinni og haft áhrif og þannig eru safnarar einnig í aðstöðu til

að móta og viðhalda ákveðinni listsögulegri sýn með því að safna verkum vissra listamanna en ekki

annarra. Þó að einkasöfn gefi oft fjölbreytta sýn á listasöguna einskorðast þau gjarnan við ákveðna

tegund listar, tímabil eða listamenn og í litlu menningarsamfélagi eins og á Íslandi getur það haft

mikil áhrif og persónuleg sýn safnara getur því haft mótandi áhrif á listasöguna. Í tilfelli Péturs og

Rögnu höfðu þau áhuga á list og miðlum sem þóttu á sínum tíma óhefðbundnir og þegar leið á varð

ljóst að slík list hafði ekki fengið verðskuldaða athygli á Íslandi. Pétur og Ragna tóku málin í sínar

hendur og framlag þeirra hefur verið mikilvægt í að gera þessi verk sýnileg og tiltæk á landinu.

170 Halldór Björn Runólfsson, „Samtímann og annað ekki...,“ 14.

5 Íslensk samtímalist og alþjóðlegt samhengi
Mikil sérstaða einkasafns Péturs og Rögnu eru verk erlendra samtímalistamanna en það hefur lengi

verið þeim hugleikið að fá erlenda samtímamyndlist til að kallast á við íslenska og koma á flæði þar

á milli. Á Íslandi einskorðast orðræða myndlistar gjarnan við íslenska listamenn og störf þeirra

innanlands sem erlendis en þegar erlendir listamenn koma til Íslands fellur umræðan um þeirra þátt

í íslensku listalífi sjaldan inn í listasögu þeirra eigin þjóða og á það jafnframt til að falla í skuggann

af íslensku listamönnunum hérlendis. Til að leita svara við þeirri spurningu hvaða þýðingu það

hefur að sýna íslenska myndlist í samhengi við list annarra landa er rétt að líta til breytinga sem

urðu í listheiminum á níunda og tíunda áratugi 20. aldar þegar farið var að veita meiri athygli

svæðum utan hins vestræna heims og áherslan færðist frá því staðbundna (e. local) til þess

alþjóðlega (e. global). Gjarnan er talað um að hnattræn vending (e. global turn) hafi átt sér stað í

listheiminum en árið 1989 er gjarnan talið marka upphafið að risi fjölmenningar og staðfestingar á

alþjóðlegri listframleiðslu. Þá var haldin tímamótasýningin „Magiciens de la terre“ í París þar sem

verk vestrænna listamanna og listamanna utan hins vestræna heims voru sett saman upp á sýningu

og sett í áður óþekkt samhengi auk þess sem að Berlínarmúrinn féll og kalda stríðinu lauk í

kjölfarið. Áherslur sýningarrýma Péturs og Rögnu haldast óbeint í hendur við breytingarnar í

listheiminum sem urðu á þessum árum en Krókur var stofnaður árið 1988 og var hugsaður sem

vettvangur fyrir íslenska listamenn til að sýna verk sín. Önnur hæð var stofnuð árið 1992 en þar

voru áherslurnar breyttar og eingöngu erlendum listamönnum boðið að sýna í þeim tilgangi að

kynna Íslendingum erlenda myndlist. Í Safni var svo íslenskri og erlendri myndlist stefnt saman á

sýningum og mikil áhersla lögð á að setja verk í samhengi. 

5.1 Tilfærsla frá hinu staðbundna til þess hnattvædda

Í vestrænni listsöguhefð hefur verið mikil tilhneiging til að skilgreina og nefna ástand samtímans

hverju sinni og færa og flokka listamenn í ákveðnar stefnur, hreyfingar og hópa. Vestræn

listsöguhefð gerir ráð fyrir einni línulegri sögu þar sem eitt leiðir af öðru og listamenn fá innblástur

frá eldri kynslóðum. Listsöguhefðin, eða kanónan (e. canon), er útilokandi þar sem allt er skilgreint

út frá vestrænu, karllægu samfélagi og það sem ekki tilheyrir þeim hópi stendur fyrir utan; konur,

minnihlutahópar og aðrir (e. other). Kanónan er það sem er álitið eðlilegt og ákjósanlegast og hefur

orðið að viðtekinni venju í samfélaginu. Kanónan er viðhald valdakerfis og staðfesting eða

yfirlýsing á yfirráðum ákveðinna hópa í menningarlegu samhengi.171

171 Pollock, Differencing the Canon: Feminist Desire and the Writing of Art's Histories, 9.

Á áttunda áratugi 20. aldar varð vitundarvakning meðal fræðimanna varðandi hinar viðteknu

venjur og gagnrýni á kanónuna kom fram. Mikil breyting fór að verða á skipulagi ríkja Evrópu og

mikilvægi landamæra vék fyrir hugmyndinni um aukin mannréttindi og skyldur óháð þjóðerni og

þjóðfélagsstöðu.172 Menningarlegur uppruni var ekki lengur forsenda skilgreiningar á listamönnum

og farið var að beina sjónum að mismunandi menningarsamfélögum og fjölbreyttum listasögum

sem þrífast samstundis hlið við hlið.173 Póstmódernisminn, sem kom í kjölfar módernismans og lýsir

ástandi síðastliðinna fjörutíu ára eða svo, var tímabil gagnrýnnar spennu milli lífs og listar þar sem

möguleikar á tjáningarformi listaverks voru kannaðir. Póstmódernisminn birti gagnrýni á

samfélagsgerð undangenginna ára og undir lok 20. aldar fór slíkrar viðleitni að verða vart í því

síðkapítalíska ástandi sem þá ríkti.174 Póstmódernisminn birti andsvar við neysluhyggju þar sem

lífshættir færast í átt til öfga, gengið er hart á allt og nýju er skipt út fyrir nýtt. Póstmódernismi

fagnaði fjölbreytileikanum og það viðhorf kom fram að birting ólíkra menningarheima yki á

skilningi og umburðarlyndi.175 Póstmódernisminn var tímabil fjölhyggju þar sem allt virtist

leyfilegt, listamenn unnu með mismunandi miðla og ákveðið trú- og vonleysi ríkti í listheiminum og

samfélaginu í heild. Listamenn fengust við afbyggingu sem fól í sér gagnrýni á módernískar

hugmyndir um sjálfstæði listarinnar og listamanninn sem framvörð menningar og írónísk eftirherma

á afurðum módernismans kom fram.176 Í dag hefur póstmódernisminn af ýmsum verið úrskurðaður

liðinn og ástand óvissu hefur því tekið við; nafnlaust tímabil sem viðleitni er þó til að gefa nafn og

greina nánar þó að þá sögulegu fjarlægð skorti sem gjarnan þarf til að setja hlutina í samhengi og

vinna úr.177 Hugmyndir hafa komið fram sem ganga út frá því að í því hnattvædda

upplýsingasamfélagi sem við búum við í dag sé skynsamlegt og eðlilegt að ætla að listamenn vinni

á mörkum landamæra og hreyfinga og flökti um í tíma og rúmi. Franski listgagnrýnandinn og

sýningarstjórinn Nicolas Bourriaud er einn þeirra sem hefur fengist við skilgreiningar á

samtímanum en hann hefur nefnt ástandið „altermodern“.178 Í riti sínu The Radicant frá árinu 2009

fjallar Bourriaud um þetta ástand en hann lýsir því sem rými þar sem allt eigi sér stað samtímis.

Stefnur og hreyfingar leiða ekki ein af annarri heldur eru tilhneigingar hverfular og tvinnast saman í

ólínulegu flæði.179 

Slíkar skilgreiningar á samtímaástandinu koma rökrétt í kjölfarið á þeim breytingum sem

urðu í listheiminum á síðustu áratugum 20. aldar þegar mikil breyting varð í átt til alþjóðavæðingar

172 Stefanía Óskarsdóttir, „Þjóð í ólgusjó breytinga,“ 31.
173 Belting, Art History after Modernism, 7.
174 Bourriaud, The Radicant, 82.
175 Davis, „Place Exploration: museums, identity, community,“ 57. 
176 Gablik, The Reenchantment of Art, 17-19.
177 Belting og Buddensieg, „From Art World to Art Worlds,“ 28.
178 Bartholomew, „Altermodern: A Conversation with Nicolas Bourriaud“.
179 Bourriaud, The Radicant, 122.

og áherslan færðist frá því staðbundna til þess hnattvædda.180 Í löndum utan hins vestræna heims

hefur hugtakið samtímalist aðra merkingu en innan hans en hún vísar þar til listar sem vinnur gegn

vestrænni listsöguhefð sem og hefð eigin þjóðar. List frá löndum utan Vesturheims hafði verið

skilgreind út frá kanónunni sem eitthvað utan hennar (e. other) og löndin vildu ekki upphefja list

sína sem slíka og brutust því markvisst gegn hefðinni. Samtímalist hefur þar því tvöfalt eðli; hún er

eftir-söguleg (e. post-historical) með tilliti til vestursins og eftir-etnísk (e. post-ethnic) með tilliti til

eigin umhverfis og sögu.181 Hugtakið samtímalist öðlaðist við breyttar áherslur nýja merkingu og fór

að vera notað jafnfætis við hugtakið alheimslist (e. global art) sem vísaði til listar alls heimsins óháð

uppruna og þjóðerni listamanna.182

Fall Berlínarmúrsins og lok kalda stríðsins hafði einnig í för með sér fjölmenningarlegri

skipan samfélagsins og aukið samband milli miðlægra svæða og jaðarsvæða þegar kom að

listframleiðslu. Þýskaland sameinaðist á ný, Sovétríkin skiptust upp í mörg ríki og hin nýja

heimsmynd breytti mynd listheimsins.183 Í grein frá árinu 2009 vitnar þýski listfræðingurinn Hans

Belting í orð franska galleríeigandans Enrico Navarra en hann komst svo að orði um list samtímans:

Samtímalist er orðin að félagslegum viðburði og samskiptatæki. Það þýðir ekki að bera

hana saman við það sem áður þekktist því hún er háð afleiðingum hnattvæðingar sem

enn er verið kanna og leitast við að meta áhrifin af.184

Hugtakið hnattvæðing eða alþjóðavæðing (e. globalization) gefur til kynna hugmyndafræðilega

tilfærslu í átt til meiri fjölbreytileika innan félagslegra og menningarlegra kerfa sem getur af sér

aukin tengsl ólíkra hugmynda, upplýsinga og aðferða og aukna hreyfingu fólks sem flytur þessa

þætti með sér um heiminn. Alþjóðavæðing máir burt mörkin milli ólíkra menningarsvæða og gerir

ráð fyrir mörgum listheimum í stað eins.185 Hnatt- eða alþjóðavæðing er líka tengd breytingum á

efnahagskerfi heimsins þar sem framleiðsla og dreifing vöru nær yfir stærra svæði en áður og getur

þar átt jafnt við listmarkaðinn og annars konar markað.186 Alþjóðleg listframleiðsla einkennist af

kerfum sem ganga þvert á landfræðileg mörk og leitast við að ná út fyrir staðbundin þjóðareinkenni

180 Pérez-Barreiro, „The Accidental Tourist: American Collections of Latin American Art,“ 137.
181 Í Orðasafni um myndlist er hugtakið etnísk list skilgreint sem listsköpun ólíkra þjóðarbrota. Belting, „Contemporary

Art and the Museum in the Global Age,“ 22.
182 Belting, „Contemporary Art and the Museum in the Global Age,“ 22.
183 Belting, Buddensieg og Weibel, The Global Contemporary and the Rise of New Art Worlds, 114.
184 Belting, „Contemporary Art as Global Art: A Critical Estimate,“ 38. Þýðing höfundar úr ensku: „Contemporary art 

has become a social phenomenon, a tool for communication. There is no point in comparing it to what we used to 

know, because it is dependent on the effects of globalization which we are only beginning to discover and whose 

impact we are still struggling to assess.“
185 Belting, „Contemporary Art and the Museum in the Global Age,“ 22.
186 Weibel, „Globalization and Contemporary Art,“ 23. 

í nafni meiri fjölbreytileika í þvermenningarlegum og félagslegum tengslum.187 Hnattvæðing leiðir

til smækkunar tíma, rýmis og vegalengda og samskipti og samgangur milli ólíkra menningarhópa,

trúarbragða og málsvæða eykst. Tengt þessu er líka hugtakið alþjóðahyggja (e. internationalism)

sem vísar til þess viðhorfs að „engin þjóð sé annarri æðri frá náttúrunnar hendi og þjóðum beri að

vinna saman í bróðerni“.188 Í menningaryfirlýsingu Mennta-, vísinda- og menningarstofnunar

Sameinuðu þjóðanna (UNESCO) frá árinu 1982 var mikil áhersla lögð á jafnan rétt allra

menningarhópa og þar kom meðal annars fram að allir menningarheimar væru hluti af sameiginlegri

arfleifð mannkynsins. Í gegnum samskipti og reynslu af öðrum gildum og hefðum var talið að

menningin blómstraði.189

Eins og áður hefur komið fram er árið 1989 gjarnan talið marka upphafið að breytingum í átt

til alþjóðavæðingar innan listheimsins þegar sýningin „Magiciens de la Terre“ var haldin í Centre

Pompidou-safninu og í Grande halle de la Villette í París. Sýningunni var á sínum tíma lýst sem

fyrstu alþjóðlegu samtímalistasýningunni en á henni sýndi sýningarstjórinn Jean-Hubert Martin

verk hundrað listamanna þar sem helmingurinn var listamenn frá svæðum utan hins vestræna heims

sem hafði ekki verið veitt þar athygli áður. Sýningin var frábrugðin því sem áður hafði sést að því

leyti að þar var list frá svæðum utan hins vestræna heims sýnd í samhengi og á jafnréttisgrundvelli

við list frá vesturheimi en ekki aðgreind sem „heimslist“ (e. world art) sem vísaði til listar hinna (e.

other) og var notað yfir þjóðlega, trúarlega gripi menningarheima í austri. Með síku samhengi vildi

Martin setja listamenn frá ólíkum heimshornum og verk þeirra í samtal sín á milli fremur en að láta

sem annað hefði leitt af öðru.190 Sýningin markaði tímamót en var jafnframt umdeild vegna áður

óþekkts samhengis sem Martin setti myndlistarmennina í. Mörgum blöskraði að sjá verk þekktra

listamanna sýnd á sama plani og verk óþekktra listamanna frá Afríku eða Asíu en sérlega umdeild

var hliðstaða verks Richards Long við verk ástralskra frumbyggja. Martin forðaðist að nota orðið

„listamaður“ í titli sýningarinnar en notaði „magiciens“ eða töframenn í staðinn þar sem starfsheitið

listamaður var vestræn smíð og fól í sér að listamaður hefði skapað sér nafn og verið viðurkenndur

sem slíkur.191 Í skilgreiningu Stofnunarkenningar Dickies, sem hafði náð fótfestu til mats á því hvað

væri list, var hlutur ekki talinn listaverk ef hann hafði ekki verið viðurkenndur sem slíkur innan

listheimsins.192 Þannig var sá sem skapaði hlutinn ekki heldur talinn listamaður. Með því að nota

187 O'Neill, The Culture of Curating and the Curating of Culture(s), 148.
188 Snara heimasíða.
189 Davis, „Place exploration: museums, identity, community,“ 58. „All cultures form part of the common heritage of 

mankind. The cultural identity of people is enriched through contact with the traditions and values of others. 

Culture is dialogue, the exchange of ideas and experiences and the appreciation of other values and traditions; it 

withers and dies in isolation.“ 
190 Belting, „Contemporary Art and the Museum in the Global Age,“ 27.
191 Belting, Buddensieg og Weibel, The Global Contemporary and the Rise of New Art Worlds, 66-67.
192 Dickie, „Stofnunarkenningin um list,“ 166-167.

orðið „töframenn“ kom Martin í veg fyrir að hægt væri að hrekja listrænt gildi sýningarinnar á þeim

forsendum að hann sýndi ekki verk listamanna. Sýning Martins markaði upphafið að tilfærslunni í

átt til alþjóðavæddari listheims og veitti nýtt samhengi sem hafði ekki sést áður en slíkt samhengi

ólíkra hópa eykur gildi listarinnar og afnemur landamæra- og flokkaskiptingar vestræns kerfis.

5.2 Breytingar á listmarkaðnum

Breytingar í listheiminum haldast í hendur við breytingar á listmarkaðnum og á níunda og tíunda

áratugi 20. aldar varð mikill uppgangur og þensla í samtímalistmarkaðnum og hann varð að

fyrirbæri fjöldans þar sem aðsókn á söfn jókst og fleiri tvíæringar, listahátíðir, listamessur og gallerí

en áður skutu upp kollinum víðs vegar um heiminn. Gallerí voru ekki lengur bundin við listamenn

sinnar þjóðar heldur fóru að vinna með listamönnum frá ýmsum löndum og hafa þannig lagt af

mörkum í að gera listmarkaðinn opnari og aðgengilegri en áður. Eins hafa stórir listviðburðir líkt og

Art Basel-listamessan í Sviss, sem var stofnuð árið 1970 og er í dag sú stærsta og mikilvægasta

sinnar tegundar, haft mikil áhrif á alþjóðavæðingu listheimsins.193 Slíkir viðburðir greiða fyrir

stefnubreytingu innan listheimsins og hvetja til nýrra möguleika og lausna í listsköpun og

sýningarstjórn.194 Eðli tvíæringa er í grunninn að birta mótvægi við söfn og rótgróna

sýningarstarfsemi þeirra sem styður ekki alls staðar við tilraunakennda samtímalistsköpun. Mörgum

tvíæringum var komið á fót í kjölfar pólitískra og menningarlegra breytinga og eftir 1989 litu æ

fleiri dagsins ljós.195 Fyrir um 20 árum voru 10-15 tvíæringar starfræktir í heiminum en nú eru þeir

orðnir yfir hundrað um allan heim í borgum á borð við Berlín, Havana, Aþenu og Prag.196 Í bók

sinni The Culture of Curating and the Curating of Culture(s) bendir Paul O'Neill á að þessir stóru

listviðburðir séu alþjóðlegir í eðli sínu en þar sem þeir eru staðsettir í ákveðinni borg og bera

gjarnan nafn hennar (t.d. Berlin Biennale, La Biannele di Venezia, Art Basel) eru þeir bundnir

einum stað og því hægt að tala um þá sem „glocal“. Hugtakið „glocal“ er myndað úr orðunum

„local“ og „global“ og var sett saman á níunda áratugnum til skilgreiningar á því þegar staðbundin

kerfi starfa í takt við eigin sérkenni og þarfir en eru samt sem áður ætluð alþjóðlegum markaði og

samfélagi.197 Hugtakið var fyrst notað í tengslum við landbúnað en á tíunda áratugnum var farið að

nota það í víðari skilningi yfir eðli tvíæringa og annarra stórra myndlistartengdra viðburða.

Listamönnum víðs vegar að úr heiminum er þar steypt saman og verk þeirra sett upp á alþjóðlegri

193 Thornton, Seven Days in the Art World, xviii.
194 Belting, Buddensieg og Weibel, The Global Contemporary and the Rise of New Art Worlds, 114.
195 Filipovic, „The Global White Cube,“ 66. 
196 Belting, Buddensieg og Weibel, The Global Contemporary and the Rise of New Art Worlds, 50.
197 O'Neill, The Culture of Curating and the Curating of Culture(s), 52-53.

sýningu og áhorfendum á einum stað býðst þannig ákveðið yfirlit af „öllum heiminum“.198

Pétur og Ragna eru búsett til jafns í Berlín og Reykjavík og reka nú sýningarrými í báðum

borgum. Þau hafa því beint eða óbeint lagað sig að alþjóðlegum áherslum listheimsins og hafa fært

safn sitt nær erlendum áhorfendum og skapað jafnframt mikilvægan vettvang til að sýna verk

íslenskra listamanna í alþjóðlegu samhengi á erlendri grundu. Á haustmánuðum 2006, þegar um ár

var eftir af samstarfssamningi Reykjavíkurborgar við Safn, skrifaði Gregory Volk ályktun til

stuðnings áframhaldandi starfi safnsins og mikilvægi þess að hafa þekkta alþjóðlega list til sýnis í

Reykjavík. Volk hefur skrifað talsvert um íslenska myndlist og fjallað um mikilvægi þess að sýna

hana við hlið erlendrar myndlistar og skerpa tengsl íslenskra listamanna við hinn alþjóðlega

listheim.199 Volk taldi Safn mikilvæga viðbót við listalífið á Íslandi og sagði að alþjóðlegu verkin í

safninu væru einstök og gætu hæglega sómað sér í safneign helstu safna erlendis. Hann taldi

aðalmikilvægi Safns liggja í því að þar væru heimsþekktir erlendir listamenn sýndir við hlið

íslenskra listamanna og að slíkt samhengi yki gildi íslenskra listamanna og hvetti til gagnrýns

endurmats á list þeirra. Einnig taldi hann að sambland sýninga úr safneigninni og tímabundinna

sýninga oft yngri og uprennandi listamanna skapaði áhugaverðar tengingar þvert á listsögulega

flokka og tímabil. Safn færði ekki bara erlenda list til Íslands heldur flytti íslenska listamenn út í

heim og inn í orðræðu sem væri hafin yfir landamæri og sögu einnar þjóðar. Volk sagði að Safn væri

gott dæmi um það hvernig eitthvað mjög staðbundið getur teygt sig í átt til þess hnattvædda á

áhrifaríkan hátt.200 Hugtakið „glocal“ mætti því heimfæra á safn Péturs og Rögnu en í

sýningarrýminu í Berlín halda þau íslenska nafninu sem tengir safnið ósjálfrátt við Ísland og þar

sem um einkasafn er að ræða er það auðvitað mjög lókal. Þrátt fyrir það hefur Safn alltaf miðast við

alþjóðlegar áherslur og safnið er því í eðli sínu alþjóðlegt, í vestrænu samhengi.

Með tækninýjungum hafa landamæri listheimsins einnig færst til og orðið óljósari en miklar

umbreytingar áttu sér stað þegar ljósmyndun, kvikmyndun, sjónvarp og tölvur litu dagsins ljós.

Tilkoma internetsins hefur haft gífurleg áhrif en á veraldarvefnum eru engin landamæri og hann

veitir „öllum aðgang að öllu, alltaf“.201 Hans Belting hefur sagt að fjöl- og samfélagsmiðlar

samtímans breyti öllum staðbundnum menningarviðburðum í alheimsviðburði. Alþjóðasamfélagið

hafi þannig náð ákveðnu almætti þar sem persónulegt minni hvers og eins sé leyst af hólmi af

198 Ibid., 62 og 148.
199 Meðal þess sem Volk hefur skrifað um íslenska list eru greinarnar „Art on Ice“ í Art in America, „Lifandi 

tjöld/Vivid Tents“ í Hrafnkell Sigurðsson (sýningarskrá), „Sonic Austerities“ í Finnbogi Pétursson (sýningarskrá), 

„Átta kaflar handa Rögnu Róbertsdóttur/Eight Passages for Ragna Róbertsdóttir“ í Ragna Róbertsdóttir 

(sýningarskrá). Að auki skrifaði hann umfjallanir um listamenn í bókina Icelandic Art Today.
200 Volk, bréf í einkaeigu.
201 Weibel, „Globalization and Contemporary Art,“ 25.

alltumlykjandi tæknilegu minni. Hægt er að sjá og fylgjast með öllu á vefmiðlum en slík

hnattvæðing býður öllum upp á sömu hlutdeild í menningu óháð uppruna, stöðu og staðsetningu í

heiminum. Hnattvædd list tilheyrir því engum og öllum samkvæmt Belting.202 Almenningur er

þannig farinn að eiga meiri hlutdeild í listviðburðum og veita þeim meiri athygli en áður en í bók

sinni Seven Days in the Art World veltir Sarah Thornton fyrir sér hver sé undirliggjandi ástæða

aukins áhuga á samtímalist undir aldamótin 2000. Hún telur menntun spila inn í því fólki með

háskólagráðu hafi fjölgað töluvert síðastliðin 20 ár og með aukinni menntun sæki fólk í

menningarlega afþreyingu fram yfir aðra. Í öðru lagi bendir Thornton á að þrátt fyrir þessa auknu

menntun lesi fólk í dag minna fyrir tilstilli stafrænnar tækni og þannig hafi sjónlæsi fólks aukist og

þar með skilningur þess og áhugi á myndlist. Í þriðja og síðasta lagi dregur Thornton fram þá

staðreynd að í sífellt hnattvæddari heimi gangi listsköpun og listheimurinn þvert á landamæri og

þannig sé auðveldara að nálgast samtímalist.203 Algengt er að gallerí séu með skrifstofur og

sýningarrými í nokkrum borgum og eins lifa og starfa listamenn í fleiri en einu landi og ferðast víða

til að setja upp sýningar. Þannig býr mexíkóski listamaðurinn Gabriel Orozco í Mexíkó-borg, New

York og París og er á mála hjá galleríum í öllum þremur borgum. Gagosian-galleríið, sem var

upphaflega stofnað í Los Angeles, er nú að finna í átta mismunandi borgum, þar á meðal París, Genf

og Róm og listamessan í Basel á nú systurmessurnar Art Basel í Miami og Hong Kong.204

Breytingar á listmarkaðnum fela líka í sér breytingar á eðli listaverkasafnara en áhrif þeirra á

listheiminn og listmarkaðinn eru meiri í dag en áður fyrr. Ört flæði upplýsinga í kjölfar

tækninýjunga og það hversu auðvelt er að ferðast um heiminn veitir söfnurum aukinn aðgang að

listaverkum og allt gerist hraðar. Fleiri eru farnir að safna í gróðasjónarmiði og líta á myndlist sem

fjárfestingu en velgjörðamenn á 20. öld og safnarar áður fyrr seldu sjaldan verk úr safni sínu.

Markaðurinn fyrir samtímalist er orðinn að alþjóðlegu efnahagskerfi sem safnarar taka virkan þátt í

en þeir selja í auknum mæli verk og eru þannig orðnir hluti af markaðnum.205 Safnarar eru gjarnan

eftirsóttir í nefndir og eru fengnir sem álitsgjafar og ráðunautar á sviði myndlistar en slíkt veitir

staðfestingu á góðu starfi og mikilvægi safna þeirra.206 Nöfn margra safnara erlendis eru orðin álíka

þekkt og nöfn listamanna en hjá Christie's- og Sotheby's-uppboðshúsunum er mikilvægi fyrri

eigenda verks í auknum mæli undirstrikað og getur ljáð listaverki aukið gildi.207 Pétur og Ragna

202 Belting, Art History after Modernism, 66. 
203 Thornton, Seven Days in the Art World, xv. 
204 Buck og Greer, Owning Art: The Contemporary Art Collectors Handbook, 101. Að auki má nefna: Sotheby's 

uppboðshúsið sem er staðsett m.a. í Peking, Qatar, London og New York; Christie's uppboðshúsið er m.a. með 

skrifstofur í Amsterdam, Dubai og Zürich og eins er fyrirhugað að Louvre-safnið í París færi út kvíarnar til Abu 

Dhabi.
205 Niermann og Niedling, The Future of Art: A Manual, 115-116.
206 Ibid., 147-148.
207 Belting, „Contemporary Art as Global Art: A Critical Estimate,“ 63.

47



hafa aldrei safnað list í gróðasjónarmiði heldur er söfnun fyrir þeim ástríða og eðlilegur hluti af

lífinu. Með því að lifa og hrærast í listheiminum í tugi ára hafa þau öðlast mikinn skilning og

þekkingu á eðli samtímalistar og safn þeirra og sýningarrými hafa haft góð áhrif á listalífið í

landinu. Verk úr safni þeirra eru fengin að láni til annarra liststofnana innanlands og erlendis og því

ljóst að safnið er mikils metið.

5.3 Mikilvægi einkasafns Péturs og Rögnu í íslenskum myndlistarheimi

Breytingar í átt til alþjóðavæddari listheims sjást því í auknum áhuga á svæðum utan ráðandi

listheims Bandaríkjanna og Evrópu þegar augu safnara, gallería og annarra innan listheimsins fóru

að beinast í auknum mæli að Arabíu, Asíu, Afríku og Suður-Ameríku sem höfðu ekki verið áberandi

áður eða veitt mikil athygli. Suðuramerískir listamenn stóðu lengi fyrir hina (e. other)208 í

Bandaríkjum Norður-Ameríku en með vaxandi fjölmenningu á tíunda áratugnum fór það að

breytast.209 Brasilíski safnarinn Bernando Paz sagðist árið 2006 ekki skilja heim sem skiptist í

erlenda og brasilíska listamenn: „Mannlegt eðli er yfirsterkara menningarlegum mismun,

sérstaklega í alþjóðavæddum heimi samtímans.“210 Orð Paz ríma við þær áherslur sem höfðu sést á

undanförnum áratugum um afmáun landamæra og jafnan rétt allra menningarheima og

listheiminum hætti að vera skipt út frá vestrænum gildum í „okkur“ og „hina“. Mikilvægi þessi að

setja hlutina í víðara samhengi var dregið fram í dagsljósið og slíka umræðu má einnig greina á

Íslandi um þetta leyti. Það sem átti sér stað í listheiminum á Íslandi var þó ekki aukin fjölmenning

eins og sést hafði úti í heimi í kjölfar sýningar Martins heldur hafði hnattvæðingin í för með sér að

farið var í auknum mæli að bera íslenska samtímalist saman við list evrópskra og bandarískra

kollega og varpa ljósi á líkindi og skyldleika innan hins vestræna heims sem Ísland er hluti af. 

5.3.1 Sjónarhorn lista- og fræðifólks á íslenskan myndlistarheim

Í safni Péturs og Rögnu eru meðal annars verk eftir Pieter Holstein, Roni Horn og Richard Long

sem hafa öll sett svip sinn á listalífið á Íslandi og dvalið á landinu til lengri eða skemmri tíma. Á

níunda og tíunda áratugnum birtust viðtöl við þau öll í íslenskum fjölmiðlum þar sem viðhorf þeirra

til íslenskrar menningar og listalífsins hér í alþjóðlegu samhengi kom fram. Áhugavert er að kanna

208 Hugtakið hinir (e. other) vísar til hópa sem hafa verið skilgreindir út frá viðteknum venjum í samfélaginu sem 

eitthvað utan þeirra. Hin vestræna listsögulega kanóna hefur orðið að viðtekinni venju í myndlistarheiminum og list

hópa utan hennar hefur verið skilgreind sem list hinna; konur, þeldökkir og aðrir minnihlutahópar. Pollock, 

Differencing the Canon: Feminist Desire and the Writing of Art's Histories, 9.  
209 Pérez-Barreiro, „The Accidental Tourist: American Collections of Latin American Art,“ 131-132.
210 Lindemann, Collecting Contemporary, 194. Á ensku: „I can't understand a world divided into foreign and Brazilian 

artists. Humanity prevails over cultural differences, especially today in our globalized world.“

viðhorf þessara utanaðkomandi aðila að íslensku myndlistarlífi og sjá hvaða augum þeir líta land og

þjóð. Í umræðu þeirra má greina kröfu um aukna tilfærslu í átt til þess hnattvædda á Íslandi og

mikilvægi þess að sýna íslenska myndlist í samhengi við list annarra landa.

Í tengslum við sýningu Péturs á verkum Richards Long, Donalds Judd og Kristjáns

Guðmundssonar í Nýlistasafninu árið 1988 tók Aðalsteinn Ingólfsson viðtal við Long þar sem þeir

ræddu listsköpun hans, ferðalög til framandi landa og upplifun hans af þeim stöðum sem hann hafði

heimsótt. Einkennandi fyrir listsköpun Longs er að hann tekur gjarnan efnivið með sér að heiman

og notar í verk sem hann vinnur á fjarlægum slóðum. Þannig kom hann með eðju úr ánni Avon til

Íslands sem hann þrykkti á vegg í Nýlistasafninu og stillti íslensku fjörugrjóti upp í hring á gólfinu

fyrir framan. Aðspurður hvað vekti fyrir honum þegar hann tefldi saman náttúrulegum efnivið

heimalands síns og náttúru nýs staðar svaraði Long að hann vildi gjarnan hafa eitthvað með sér að

heiman til að ríma við það sem hann gerði annars staðar:211 „Þegar ég fer til annarra landa, á

fjarlægar slóðir, til að vinna einhver verkefni, er ég óhjákvæmilega að tefla saman vitundinni um

heimahaga mína og aðstæðum í nýju umhverfi.“212 Segja má að í listsköpun Longs renni glóbal og

lókal saman þar sem staðbundinn efniviður heimalands hans ferðast yfir höf til framandi lands og

verður því hluti af alþjóðlegu listferli.213

Roni Horn (f. 1955) kom reglulega til Íslands frá árinu 1975 og árið 2007 var Vatnasafnið á

Stykkishólmi opnað að hennar frumkvæði. Í mars 1992 hélt Horn sýningu í Nýlistasafninu og var

einnig fengin sem gestakennari í fjöltæknideild Myndlista- og handíðaskóla Íslands þá um vorið.214 Í

blaðinu Myndvagl sem var gefið út af nemendum á lokaári í Myndlista- og handíðaskólanum

veturinn 1992-1993 birtist viðtal við Horn þar sem hún var spurð út í skoðun sína á myndlist á

Íslandi. Í viðtalinu lét hún í ljós harðorða skoðun sína á stjórn MHÍ og myndlistarumhverfinu á

Íslandi en fyrir henni var tilvera myndlistar mjög takmörkuð á Íslandi og henni fannst að á hana

hallaði fyrir tilstilli bókmennta og ljóðagerðar sem væru álitnar virtar listgreinar, ólíkt myndlist.

Henni fannst myndlist í almenningsrými á Íslandi hafa tilhneigingu til að vera heimóttarleg og

ófrumleg sem hefði slæm áhrif á smekk almennings. Hún tjáði jafnframt þá skoðun sína að

ófagmannlega væri staðið að rekstri og starfsemi MHÍ og kom á framfæri hvatningarorðum til

nemenda skólans sem lutu að því að leita fanga erlendis frá og kynna sér alþjóðlega strauma í

auknum mæli til að geta betur skilið eigið land og eigin einkenni:215 

Krefjist þess að skólinn fái fjóra eða fleiri listamenn erlendis frá á misseri. Kynnið

211 Aðalsteinn Ingólfsson, „Listsköpun á labbitúr,“ 48.
212 Aðalsteinn Ingólfsson, „Listsköpun á labbitúr,“ 47.
213 Auður Ólafsdóttir, „Ímynd Íslands, sagan, menningararfurinn og hin ýmsu sjálf Íslendingsins,“ 60.
214 „Sýning á verkum bandarískrar listakonu,“ Dagblaðið Vísir - DV, 20.
215 „Roni Horn“. Myndvagl. Viðtal við Roni Horn.

ykkur eins mikla list og þið mögulega getið, ekki aðeins frá félögum ykkar heldur

einnig listamönnum frá öðrum löndum. Nýtið ykkur þekkinguna, þ.e. aflið ykkur

þekkingar og verið meðvituð um þau áhrif sem þið verðið fyrir en vinnið að því að ná

lengra en áhrifavaldarnir. Gerið verk sem gefa gaum að landi ykkar og sérkennum þess

sem og ykkar eigin þörfum fyrir að gera verkið. Verið meðvituð um það sem er efst á

baugi hér og annars staðar hverju sinni. Eg held að skilningur á landinu, bæði

takmörkum þess og því sem það hefur upp á að bjóða verður [sic] að koma frá þekkingu

á því og umheiminum.216

Hollendingurinn Pieter Holstein (f. 1934) kom til Íslands árið 1974 og sýndi grafíkmyndir í

Gallerí SÚM. 1987 kom hann aftur sem gestakennari við Myndlista- og handíðaskólann auk þess

sem hann hélt sýningu í Nýlistasafninu við Vatnsstíg. Holstein hafði í Amsterdam kynnst

Íslendingunum Þórði Ben Sveinssyni, Kristjáni og Sigurði Guðmundssonum og Hreini

Friðfinnssyni en það var fyrir þeirra tilstilli að Holstein kom upphaflega til Íslands og sýndi í SÚM.

Holstein var líka kennari í Hollandi og þar voru á 10 ára tímabili um 40-50 íslenskir nemendur í

námi hjá honum. Holstein hefur því talsverða tengingu við Ísland en í tengslum við dvöl og sýningu

hans á Íslandi 1987 birtist viðtal við hann í Þjóðviljanum þar sem hann tjáði sig um íslenska

menningu og alþjóðlegt samhengi.217 Í viðtalinu talaði Holstein um það að eftir síðari heimsstyrjöld

hafi verið tekin ákvörðun í Evrópu um að stefna að efnahagslegri, stjórnmálalegri og

menningarlegri einingu í álfunni. Menningarleg einsleitni varð því yfirþyrmandi á kostnað

staðbundinnar menningar hverrar þjóðar en að mati Holsteins þarf menningin á fjölbreytni og

staðbundinni rótfestu að halda og varast skyldi að lúta undir þá alþjóðlegu miðstýringu

menningarinnar sem honum fannst ógna Evrópu. Holstein fannst Ísland hafa sérstöðu hvað þetta

varðar þar sem landið hefði ekki fellt sig undir einsleitnina og náð að halda vissum sérkennum og

öflugri sjálfsvitund. Hann tók það fram í viðtalinu að í þessu samhengi ætti hann ekki við rembing

eða öfgagulla þjóðerniskennd heldur hæfileikann til að nýta sér sérstöðu sína til að móta eigið

umhverfi út frá eigin forsendum. Á Íslandi taldi hann náttúruna gegna mikilvægu hlutverki, þá sér í

lagi hina síbreytilegu Esju, sem mikil forréttindi væru fyrir Reykvíkinga að búa undir. Jafnframt

taldi hann mikla sérstöðu liggja í því nána sambandi sem Íslendingar virtust hafa við sína bestu

listamenn á borð við Jóhannes Sveinsson Kjarval og Halldór Laxness.218 Þegar spurður út í

gestakennslu sína við Myndlista- og handíðaskólann sagði Holstein skólann gefa nemendum góða

undirstöðumenntun en að jafnframt væri jákvætt að nemendur færu alla jafna í framhaldsnám

erlendis:

216 Ibid.
217 Ólg, „Ísland er eyja í alþjóðlegri menningarsúpu,“ 8.
218 Ibid., 9.

Það er hollt fyrir fólk að kynnast öðrum þjóðum, ekki bara í gegnum matreiðslu

fjölmiðlanna og kvikmyndanna heldur líka af eigin reynslu. Þessi reynsla, að finnast

maður vera týndur meðal framandi þjóða, vekur áleitnar og þroskandi spurningar og

kennir manni að þekkja takmörk sín og styrk. Það er í raun lúxus að hafa aðstöðu til

slíks, og fátt er hollara, því til þess að kynnast sjálfum sér þarf maður að kynnast

öðrum.219

Í alþjóðasamfélagi samtímans eru sjálfsmyndir einstaklinga blandaðar og margvíslegar og

ómögulegt að krefjast einhliða menningarlegrar afstöðu. Í heimi þar sem ferðalög eru tíð og fólk

sífellt á flakki yfir landamæri og heimsálfur fer fram stöðugt endurmat og endurskilgreining á

sjálfsmyndum sem stafar meðal annars af þeim áhrifum sem fólk verður fyrir frá ólíkum

menningarheimum.220 Ljóst er af ummælum Horn, Holsteins og Longs að tengsl Íslands við

umheiminn voru álitin mikilvæg og talið brýnt að þær áherslur sem voru að mótast erlendis næðu

fótfestu hér á landi. Af orðum þeirra má ekki einungis greina kröfu um tilfærslu til alþjóðavæðingar

heldur einnig kröfu um að íslenskir listamenn héldu í staðbundin einkenni heimalands síns í bland

og birtu þannig ákveðna „glocal“ tilhneigingu.

Þegar Pétur og Ragna opnuðu Safn að Laugavegi 37 (2003) var strax ákveðið að áhersla

skyldi lögð á að tefla saman innlendri og erlendri samtímamyndlist en þau hafa alltaf verið

meðvituð um mikilvægi þess og höfðu fram að þessu lagt áherslu á að kynna Íslendingum erlenda

myndlist á Annarri hæð. Í umfjöllunum, fyrirlestrum og blaðagreinum á árunum áður en Safn var

opnað má greina töluverða umræðu um stöðu íslenskrar myndlistar í alþjóðlegu samhengi, áherslur

helstu sýningarrýma og liststofnana landsins og þörfina á samtímalistasafni hérlendis. Íslenskir

lista- og fræðimenn voru þá í auknum mæli farnir að gera sér grein fyrir og draga fram í dagsljósið

mikilvægi alþjóðavæðingar myndlistarheimsins á Íslandi. Fríða Björk Ingvarsdóttir, þáverandi

greinahöfundur og menningarrýnir Morgunblaðsins, hefur beitt sér í skrifum um íslenska list í

alþjóðlegu samhengi og á fyrstu árum 21. aldar birtust í blaðinu nokkur viðtöl hennar við ýmist

áhrifafólk á erlendum listvettvangi. Hún ræddi meðal annars við Ólaf Elíasson myndlistarmann221

og Tessu Blackstone, ráðherra lista í Bretlandi222 og í ágúst 2002, tæpu ári áður en Safn var opnað,

birtist viðtal hennar við listgagnrýnandann Richard Vine þar sem hann undraðist á því að á Íslandi

væri ekkert samtímalistasafn:

Í þeim löndum þar sem listheimurinn hefur náð að þróast og er orðinn fullþroska er

óhugsandi annað en að hafa starfandi samtímalistasafn - eða í það minnsta

219 Ibid.
220 Jón Ólafsson, „Austur, vestur og ógnin af fjölmenningu,“ 43.
221 Fríða Björk Ingvarsdóttir, „Rýmið á milli væntinga og minnis,“ 4-7.
222 Fríða Björk Ingvarsdóttir, „Gagnvirk tengsl menningar og mennta,“ 18.

samtímalistastofnun þar sem erlend verk eru sýnd með reglulegum hætti samhliða

innlendum verkum. Ef landinu ykkar og höfuðborginni á að vaxa fiskur um hrygg í

alþjóðlegu samhengi er að mínu mati mjög mikilvægt að koma slíkri stofnun eða safni á

laggirnar hér.223 

Vine var staddur í annað sinn á Íslandi en áður hafði hann komið árið 2000 og flutt fyrirlestra um

samtímalistir í Hafnarhúsi Listasafns Reykjavíkur og í Listasafninu á Akureyri en hann hefur um

árabil skrifað fyrir listtímaritið Art in America. Hann taldi þátttöku íslenskra listamanna á

alþjóðavettvangi mikilvæga og áleit alþjóðavæðinguna staðreynd sem yrði að horfast í augu við.

Hann benti jafnframt á að listheimurinn þrifist þvert á landamæri: „Fólk fæðist á einum stað, lærir

annarsstaðar, býr á þriðja staðnum og sýnir á alþjóðavettvangi.“ Spurningin um þjóðerni og

skilgreiningar þar á er því erfið og ef til vill orðin óþörf. Vine sagði tungutak listanna alls staðar hið

sama en notkun á persónulegum efnivið frá heimalandi eða vísun í sértækar hefðir lýsti hann sem

mállýskum innan hins alþjóðlega tungumáls listarinnar.224 

Í lok ársins 2002 birtist í Morgunblaðinu ítarleg umfjöllun um menningarástandið á Íslandi

þar sem Heiða Jóhannsdóttir ræddi við nokkra aðila úr myndlistarheiminum og leitaði eftir

sjónarmiðum þeirra á myndlistarumhverfinu hér á landi. Hún talaði meðal annars við Margréti

Elísabetu Ólafsdóttur fagurfræðing og Ósk Vilhjálmsdóttur, myndlistarmann og fyrrum formann

Nýlistasafnsins. Ósk hafði svipaða sýn og Pétur að því leyti að hún taldi opinberu söfnin ekki hafa

sinnt því að kaupa myndlist af efnilegum og vel þekktum erlendum listamönnum sem sýndu á

Íslandi og buðu verk sín til sölu á lágu verði. Hún sagði söfnin mættu vera djarfari í starfsemi sinni

og fylgjast betur með samtímanum. Ekki síst að kaupa erlenda list í bland við íslenska.225 Margréti

Elísabetu fannst líka að opinberar liststofnanir á Íslandi mættu vera virkari þátttakendur í nýjum

hræringum og þeirri gerjun sem ætti sér stað á hverjum tíma. Þörfin á því væri sérstaklega brýn á

meðan að ekki væri á Íslandi samtímaliststofnun sem sinnti þeim straumum á markvissan hátt.226

Umræða undanfarinna ára tók svo á sig áþreifanlega mynd í opinberu safni þegar sýning á

verkum erlendra listamanna í eigu íslenskra safna var opnuð í Listasafni Reykjavíkur. Þar voru

meðal annars til sýnis verk úr safneign Helga Þorgils Friðjónssonar og Péturs og Rögnu auk

opinberu safnanna. Ingólfur Arnarsson var sýningarstjóri sýningarinnar sem stóð yfir frá 13. júní til

7. september 2003. Í sýningarskrá dró Ingólfur úr mikilvægi þess að skilgreina listamenn eftir

þjóðerni og birti svipað viðhorf og Richard Vine um að ekki nægði að miða við fæðingarstað

listamanna þar sem þeir lifðu og störfuðu þvert á landamæri. Þannig væri einnig erfitt að segja til

223 Fríða Björk Ingvarsdóttir, „Tungutak listanna er alls staðar hið sama,“ 14.
224 Ibid.
225 Heiða Jóhannsdóttir, „Hlúa þarf að hinni virku listsköpun,“ 23.
226 Ibid., 22.

um hvað væri íslensk list. Á sýningunni voru verk eftir listamenn sem tengdust Íslandi á ólíka vegu

og sem unnu í verkum sínum með íslenska náttúru, fólk, tungumál og samfélag. Meðal listamanna

má þar nefna Dieter Roth, Roni Horn, Douwe Jan Bakker og Pieter Holstein. Ingólfur sagði að

framlag erlendu listamannanna fælist ekki eingöngu í notkun þeirra á íslensku umhverfi og náttúru

heldur væru persónuleg kynni þeirra af íslenskum listamönnum, sýningarhald og kennsla mikilvæg.

Í viðtali sem birtist við Ingólf í DV í tengslum við sýninguna var spurningin um myndlist og

þjóðerni enn til umræðu og hvaða áhrif erlendir listamenn hefðu haft á íslensk starfsystkini sín og

öfugt. Utanaðkomandi aðilar að íslensku listalífi birta oft ólíka sýn en þá sem þekkt er en Ingólfur

taldi að „sýn erlendra listamanna á Ísland [hefði] breytt sýn íslenskra listamanna á eigið land“.227

Það viðhorf rímar við það sem erlendir listamenn hafa haft að segja eftir dvöl þeirra og kynni af

Íslandi en Roni Horn og Pieter Holstein birtu bæði það viðhorf að mikilvægt væri að kynnast öðrum

menningarheimum til að öðlast þroska og reynslu eða eins og Holstein sagði; að kynnast öðrum til

að kynnast sjálfum sér. Horn áleit samskipti og áhrif erlendis frá mikilvæg myndlistarmönnum og

almenningi og fannst að betur mætti ef duga skyldi á Íslandi. Hún taldi það nauðsynlegt fyrir

Íslendinga að kynna sér erlenda list í bland við innlenda og leita fanga út fyrir landsteinana. Þá teflir

Richard Long í listsköpun sinni saman innlendum og erlendum efnivið og kemur þannig á samruna

hins hnattvædda og þess staðbundna. Af áliti þeirra að dæma er ljóst að með samneyti og snertingu

við annað land og aðra menningu og náttúru lærir maður bæði eitthvað nýtt um aðra og um sjálfan

sig. Þegar íslenskri og erlendri myndlist er teflt saman eykst gildi listarinnar og skýrari sýn fæst á

eigin ímynd og sjálfsvitund þegar ólíkir menningarheimar eru settir í slíkt samhengi og samtal sín á

milli. Varðandi íslenska list og alþjóðlegt samhengi sagði Ingólfur: „Þannig eigum við þátt í

listasögu heimsins í gegnum verk listamanna sem hér vinna og þá eru þeir hluti af íslenskri listasögu

og Ísland þá hluti af alþjóðlegri listasögu.“228

Með sýningunni í Listasafni Reykjavíkur árið 2003 var mikilvægi þess að safna erlendri

samtímalist á Íslandi undirstrikað og til þess að gera þema sýningarinnar sem best skil var leitað til

Péturs og Rögnu og annarra einkasafna sem áttu meira af slíkum verkum en opinberu söfn landsins.

Sjá má að það var áberandi í umræðunni á þessum tíma gagnrýni á vinnulag opinberu

liststofnananna um að þær birtu ekki nægilega vel nýja strauma í íslenskri og alþjóðlegri

samtímamyndlist og því ljóst að fleiri en Pétur álitu það galla á íslensku myndlistarumhverfi. Menn

töluðu um að möguleg tengsl við hinn alþjóðlega listheim væru vannýtt og svo virðist sem Safn hafi

að vissu leyti svarað kallinu um opnun samtímalistasafns. Pétur og Ragna hafa alltaf haft það að

markmiði sínu og verið meðvituð um mikilvægi þess að setja íslenskan myndlistarheim í stærra

227 Polli, „Ísland er áhrifavaldur,“ 27.
228 Polli, „Ísland er áhrifavaldur,“ 27.

samhengi og með Safni voru tengsl íslensks listalífs við alþjóðlega strauma dregin fram í dagsljósið

og veitt meiri athygli en áður í þau fimm ár sem safnið var starfrækt á Laugavegi. Hið hnattvædda

og staðbundna hafði verið að renna saman erlendis og íslenskum lista- og fræðimönnum fannst sem

þær áherslur hefðu ekki skilað sér inn í íslenskt myndlistarumhverfi. Krafan um aldamótin 2000 um

stofnun varanlegs samtímalistasafns á Íslandi og aukna tilfærslu í átt til alþjóðavæðingar kemur í

kjölfar þess að alls staðar var verið ad skrifa minnihlutahópa inn í hina stærri sögu og má burt

landamæri og spurninguna um þjóðerni. Ef minni menningarsamfélög eru ekki sett í samhengi við

þróun annars staðar í heiminum verða þau alltaf á jaðrinum og aðskilin frá „alvöru“ listasögunni

sem á sér stað annars staðar og þannig viðhelst hin útilokandi vestræna listsöguhefð. Þrátt fyrir að

tilheyra hinum vestræna heimi er Ísland, sem fámennt eyríki, minnihlutahópur innan hans og

viðleitni var til að undirstrika tengsl og setja íslenska listasögu í samhengi við sögu annarra landa. 

Niðurstöður og lokaorð
Með því að varpa ljósi á einkasafn Péturs Arasonar og Rögnu Róbertsdóttur hefur í ritgerðinni svara

verið leitað við því hvaða áhrif einkasafnari geti haft í listsögulegu samhengi og jafnframt hvaða

þýðingu það hefur að safna erlendri samtímalist á Íslandi og sýna í samhengi við verk íslenskra

listamanna. Pétur og Ragna eiga stærsta einkasafn á Íslandi og jafnframt eitt stærsta safn erlendrar

samtímamyndlistar í landinu en með fram söfnuninni hafa þau rekið ólík sýningarrými og verið virk

í sýningarhaldi á safneign sinni. Pétur og Ragna koma að myndlistarheiminum úr ólíkum áttum en

Ragna er myndlistarmaður og lagði stund á nám í Reykjavík og í Stokkhólmi. Menntun Péturs á

sviði lista er ekki fólgin í formlegri skólagöngu heldur í áunninni þekkingu út frá þeirri menntun

sem felst í skoðun og lærdómi. Samkvæmt franska félagsfræðingnum Pierre Bourdieu er það að

kunna að meta listaverk, skilja það og skynja fólgið í félagslegum uppruna og þeirri þekkingu sem

einstaklingur hefur tileinkað sér á sviði lista. Pétur Arason komst ungur í kynni við list og hefur

lifað í listheiminum í langan tíma. Hann hefur lagt sig fram um að skoða list innanlands sem

erlendis, kynnt sér það nýjasta í stefnum og straumum og keypt verk eftir listamenn sem hafa verið

brautryðjendur á sínu sviði og sett mark sitt á listheiminn. Viss þráður í söfnun Péturs og Rögnu

hefur verið að kynnast þeim listamönnum sem þau kaupa verk eftir og þau hafa því myndað góð

tengsl við listamenn.

Í starfi sínu hefur það verið þeim hugleikið að fá erlenda samtímamyndlist til að kallast á við

íslenska og koma á flæði þar á milli en þau voru gagnrýnin á opinberu söfn landsins fyrir að kaupa

ekki og sýna nægilega mikið af erlendri myndlist. Í tengslum við starfsemi sýningarrýma sinna

fengu þau marga erlenda listamenn til að sýna hjá sér en koma listamannanna og sýningar þeirra

urðu lyftistöng fyrir íslenskt menningarlíf. Pétur og Ragna keyptu yfirleitt verk af þeim

listamönnum sem sýndu hjá þeim og verk listamannanna urðu því eftir á Íslandi og urðu hluti af

íslenskri einkasafneign. Áherslur sýningarrýma þeirra haldast óbeint í hendur við breytingar sem

urðu í listheiminum á níunda og tíunda áratugi 20. aldar þegar farið var að veita meiri athygli

svæðum utan hins ráðandi vestræna heims og áherslan færðist frá því staðbundna (e. local) til þess

alþjóðlega (e. global). Gjarnan er talað um að hnattræn vending (e. global turn) hafi átt sér stað í

listheiminum en árið 1989 er talið marka upphafið að þessum breyttu áherslum. Landamæri færðust

huglægt til í kjölfarið og urðu óljósari og spurningin um þjóðerni listamanna hætti að skipta máli. Á

Íslandi birtist hnattvæðingin í aukinni kröfu um að draga fram í dagsljósið líkindi og skyldleika

íslenskra listamanna við list evrópskra og bandarískra kollega og kröfu um að setja þessi verk í

samhengi og sýna á jafnréttisgrundvelli. Um aldamótin 2000 fór að bera á aukinni kröfu á Íslandi

um opnun varanlegs samtímalistasafns með fastasýningu á íslenskum og erlendum samtímaverkum

auk þess sem erlendir lista- og fræðimenn sem hingað komu voru sammála um að styrkja þyrfti

tengsl íslensks listheims við alþjóðlegan. Roni Horn, Pieter Holstein og Richard Long, sem hafa öll

dvalið á Íslandi til lengri eða skemmri tíma, fannst mikilvægt að íslenskur listheimur lagaði sig að

alþjóðlegum áherslum en einnig fannst þeim mikilvægt að íslenskir listamenn héldu sérkennum

sínum og tengingu við heimalandið. Það viðhorf má tengja hugtakinu „glocal“ sem farið var með

hnattvæðingunni að nota um tvíæringa og aðra stóra listviðburði sem eru bundnir ákveðnum stað en

eru samt sem áður ætlaðir alþjóðlegum markaði. Safn Péturs og Rögnu er „glocal“ að því leyti að

um einkasafn er að ræða, í eigu Íslendinga og með íslenskt nafn, en það hefur þó alltaf miðast við

alþjóðlegar áherslur. Stærstur hluti safneignarinnar eru erlend verk og þegar samstarfssamningur var

gerður milli Reykjavíkurborgar og Péturs og Rögnu árið 2003 fannst fólki innan menningarráðs

borgarinnar að mikilvægt væri að Pétur og Ragna hefðu sambönd erlendis og myndu standa að

sýningum erlendra listamanna á Íslandi. Menningarstefna Reykjavíkurborgar var á þessum tíma að

efla alþjóðabrag borgarinnar og Safn hefur fallið vel að þeim menningarpólitísku áherslum. Safn var

nýjung í menningarlandslaginu á Íslandi og olli umróti í fyrir fram mótuðum jarðvegi þar sem

ýmsum fannst að með fjárframlagi til einkaaðila væri vegið að starfsemi stofnana á borð við

Nýlistasafnið og annarri grasrótarstarfsemi. Með stuðningi við Safn var þó ekki tekið fjármagn frá

annarri starfsemi og safnið reyndist verða mikilvægur þáttur í íslensku myndlistarlífi. Opinberu söfn

landsins höfðu veitt samtímalistamönnum fá tækifæri til að sýna verk sín en auk sýningarrýma

Péturs og Rögnu voru það helst Suðurgata 7, Nýlistasafnið og Gangur Helga Þorgils Friðjónssonar

sem sinntu og lögðu áherslu á samtímamyndlist og tengsl Íslands við hinn alþjóðlega listheim.229

Með stuðningi borgaryfirvalda gátu Pétur og Ragna haft verk úr safneign sinni til stöðugrar

sýningar og þar með staðið að bótum á því sem þeim fannst vera miður hjá opinberum söfnum auk

þess sem að í Safni fór fram fjöldi myndlistartengdra viðburða og nýjar sýningar samtímalistamanna

voru settar upp. Eftir að samstarfi við Reykjavíkurborg lauk var Safn ekki sýnilegt um nokkurra ára

skeið en nú hafa Pétur og Ragna opnað Safn í nýju rými í miðbæ Reykjavíkur og halda stofnuninni í

gangi að eigin frumkvæði og forsendum. Þau hafa einnig fært út kvíarnar til Berlínar þar sem

safneignin nær til stærri hóps fólks og alþjóðlegri.

Stærstur hluti safns þeirra eru verk eftir listamenn, á borð við Donald Judd, Carl Andre, Dan

Flavin og Richard Long, sem komu fram á ofanverðri 20. öld í Bandaríkjunum, Bretlandi og víðar

og teljast til naumhyggju og hugmyndalistar. Í tengslum við sýningar á vegum Péturs og Rögnu

bauðst opinberu söfnum landsins tækifæri til að eignast listaverk eftir alþjóðlega listamenn á

heimsvísu en höfðu ekki tök á því að sinna því nema í fáum tilfellum. Það sem situr eftir er því

229 Einnig voru haldnar einstaka sýningar á opinberum söfnum þar að lútandi auk myndlistartengdra viðburða á borð 
við norrænu myndlistarsýninguna Experimental Environment II á Korpúlfsstöðum 1980. 

hlutdeild listamannanna í íslenskri listasögu í gegnum dvöl þeirra á Íslandi, kynni þeirra af

íslenskum listamönnum og vinnu þeirra hér, en fá verk í opinberum söfnum því til staðfestingar.

Pétur og Ragna hafa átt ríkan þátt í því að verk heimsþekktra naumhyggju- og hugmyndalistamanna

eru til á Íslandi, hafa komið fyrir sjónir almennings og verið sett í samtal við íslenska list en slíkt

samhengi hefur aukið gildi listarinnar og fært íslenskan listheim nær alþjóðlegum áherslum.

57



58



Myndir

59

Mynd 1. Richard Long, Pétur Arason og gestir á sýningu í Nýlistasafninu á verkum
Longs, Donald Judd og Kristjáns Guðmundssonar, 1988. Ljósmynd í einkaeign.

Mynd 2. Úr gestabók Króks, skrifað af Rögnu 
Róbertsdóttur, 1988. Einkaeign.



60

Mynd 3. Sigurður Guðmundsson, sýning í Króki í sept. 1991. Ljósmynd í einkaeign.

Mynd 4. Frá opnun í Króki. Birgir Andrésson og fleiri gestir. Ljósmynd í einkaeign.



61

Mynd 5. Önnur hæð, boðskort á sýningu Ilya 
Kabakov, 1994.

Mynd 6. Opnun á Annarri hæð. Ljósmynd í einkaeign.



62

Mynd 7. Sýningaropnun í Safni á Laugavegi. Ljósmynd í einkaeign.

Mynd 8. Sýningaropnun í Safni á Laugavegi, nóv. 2003. Birgir Andrésson og Hreinn 
Friðfinnsson. Ljósmynd í einkaeign.



 

63

Mynd 9. Safn í Bergstaðastræti, boðskort, 
2014.

Mynd 10. Safn í Bergstaðastræti, sýningin „Magn, gæði: Dieter Roth og nokkrir félagar,“ 2014. 
Ljósmynd: Sigfús Már Pétursson.



64

Mynd 11. Safn í Berlín, sýningin „The light of day - Magma works,“ 2014. Ljósmynd: Henrik 
Strömberg.

Mynd 12. Safn í Berlín, sýningin „The light of day - Magma works,“ 2014. Ljósmynd: Henrik 
Strömberg.


